
Бөгелмәнең  икенче гильдияле сәүдәгәре Мөхәммәтшакир Габделлатыйф улы Хәкимов (Хәким бай) турында китап
Китап турында

Кадерле укучыбыз, Сез кулыгызга алган китап татар халкының иҗтимагый, рухи һәм мәдәни үсешенә зур өлеш керткән сәүдәгәр Хәкимовларга багышланган. Хәзерге көнгә чаклы аларның тормышы һәм эшчәнлеге турында мәгълүмат бик аз булып, төрледән-төрле архив һәм әдәби чыганакларда, газета-журнал мәкаләләрендә таралып ята иде. Авторлар Балтач районы Түнтәр авылының “Ревизская сказка”лары, метрика язмалары һ.б. архив материаллары, Октябрь революциясенә кадәр татар телендә гарәп шрифты белән басылган мәкаләләр, XIX-XX гасыр татар халкы тарихын өйрәнүче гыйльми хезмәтләргә нигезләнеп, Хәкимовлар нәселенең шәҗәрәсен торгызуга ирешкәннәр. Китапта шулай ук Хәкимовларның күпкырлы хәйрия эшчәнлеге: мәчет-мәдрәсәләр төзү, татар мәгариф системасын үстерү, китап, газета-журналлар бастыру, ярлы-фәкыйрьләргә, ятим балаларга, сугыш гарипләренә ярдәм итүләре сурәтләнә. Тарихи материалларны өйрәнгәндә авторлар аерым игътибарны икенче гильдияле Бөгелмә сәүдәгәре Мөхәммәтшакир Габделлатыйф улы Хәкимовның (Хәким байның) шәхесенә юнәлткәннәр һәм бу аңлашыла да: гасырдан артык вакыт узуга карамастан, Хәким бай исеме, аның изге гамәлләре халкыбыз хәтерендә саклана.

Авторлар Хәкимовлар нәселе тарихын XIX-XX гасыр татар халкы яшәеше, Россия тарихы белән бәйләп, киң контекстта яктырталар. Россиядә сәүдәгәрләр гильдиясенең ни-нәрсә булуын аңлаталар, 1905 елгы революциядән соң чәчәк аткан мөселман хәйриячелеген анализлап, эчке һәм тышкы сәбәпләрен күрсәтәләр, хәтта ул заман бәяләренә дә тукталалар. 
Әлбәттә, игътибарлы укучы, китап белән танышканнан соң, күп сорауларга җавап әлегә табылмавын күрер, шулай да, минем уемча, “Игелекле бай” китабы Бөгелмә тарихы елъязмасына саллы өлеш кертерлек һәм туган як тарихы белән кызыксынучылар өчен файдалы һәм мавыктыргыч булыр булыр дип уйлыйм.

Бөтендөнья Татар Конгрессының Бөгелмә бүлеге рәисе, “Бөгелмә авазы” газетасы баш мөхәррире Руслан Сирин улы Җәләев.

Кереш сүз

Бөгелмә тарихын телгә алсак, үзеннән-үзе “Хәким бай” дигән хикмәтле исем калкып чыга. Шәһәрнең йөзен билгеләүче үзенчәлекле архитектура һәйкәле, Бөгелмәгә багышланган сувенирларның күпчелегендә сурәтләнгән нәфис бина кем йорты? Хәким бай йорты! Татар мәдәни үзәге кайда урнашкан? Хәким бай йортында! Хәким урманы, Хәким күле... Инде легендага, шәһәр символына әйләнгән Хәким бай кем соң ул? Хәким исемме, фамилияме? Кай якныкы, нәсел-нәсәбе нинди? Гавам хәтеренә уелып керерлек нинди гамәлләр кылган? Гомумән, XIX нчы гасыр ахыры, XX нче гасыр башында Бөгелмәдә татарлар ничек яшәгән? Бу китапны язарга менә шул сораулар этәрде. Табылган җаваплар күпләр өчен кызыклы булыр диеп, белгәннәребезне туплап, тәртипкә китереп, укучы игътибарына тәкъдим итәбез.

Файдаланылган материаллары өчен “Тирән тамырлы Түнтәрем” китабы авторы, туган як тарихы белгече, Түнтәр авылы музее директоры Р. Зариповка, “Татар хәйриячелеге һәм Хәкимовлар” дигән диплом эше авторы, Казан (Идел буе) Федераль университеты студенты З.Р. Нуриевага һәм аның фәнни җитәкчесе, тарих фәннәре кандидаты доцент Җ.С. Миңнуллинга, “Бугульминское земство. Дела. Тревоги. Мечты” китабы авторы В.Г. Сальниковка, “Азан в Бугульме: прошлое и настоящее. (История мусульманской общины в Бугульме и Бугульминском районе Республики Татарстан)” китабы авторлары Э.М. Гыйбадуллина һәм Р.М. Хәйруллинга (Рөстәм хәзрәткә) олы рәхмәтләребезне җиткерәбез. 

Ихлас күңелдән рәхмәт сүзләрен китапны дөньяга чыгаруда булышлык иткән җаваплылыгы чикләнгән “Балкыш” җәмгыяте директоры Хәмзә Фәхрулла улы Мотыйгуллинга юллыйбыз.

Бөгелмәнең баш архитекторы Марсель Рамиль улы Каюмовка шәһәребездә Хәким бай турында хәтерне саклау һәм яңартуга керткән өлеше – татар мәдәният үзәгенә аның истәлегенә мемориаль такта куйдыруы өчен рәхмәтлебез. 
Татарда хәйрия һәм хәйриячелек
Совет чорында “мәрхәмәт”, “иганә”, “хәйрия” сүзләре онытыла язып, “искергәннәр” рәтенә кереп баралар иде. Илдә бер идеология, бер партия хакимлек итте, дәүләт җәмгыятьне, кеше тормышының бар якларын тулы һәм катгый контрольдә тотарга омтылды, дәүләттән тыш бернинди хәрәкәткә,  иҗтиһатка юл куелмады, алар законсыз дип саналды. Мондый шартларда, әлбәттә, хәйрия оешмалары, ягъни мохтаҗларга матди ярдәм күрсәтә торган, кешеләр үз теләкләре белән, үз акчаларына булдырган оешмалар яшәү һәм эшләү ихтималы юк дәрәҗәсендә иде. Булса, шул Америкада кыерсытылган кара тәнлеләргә теләктәшлек белдерергә булгандыр. Шартлар үзгәрде, ләкин үз җиреңдәге фәкыйрьләр, йорт-җирсез сукбайлар, гарипләр, ятим балалар, мәчет, мәдрәсә, мәктәпләр турында кайгырту – хөкүмәт эше, дигән фикер күпчелекнең акыл төпкелендә калды.

Ә бит Россия тарихында иҗтимагый күтәрелеш вакытлары, өметләр уянган чаклар бар иде. Әз генә сулыш иркенәйсә, эшләргә, тәрәккыять итәргә мөмкинлек ачылса, татар ятып калмаган, малын да тапкан, китап та чыгарган, мохтаҗларны да ярдәменнән ташламаган. Әбрар Кәримуллин мәгълүматларына караганда, XX гасыр башында татар телендә ел саен 500 дән артык исемдәге китап чыгып килгән. 1901-1917 елларда барлыгы 7 меңгә якын татар китабы 47 миллион данә тираж белән басылган. Хөкүмәт финанслаганга түгел, халык кирәксенгәнгә, халык укыганга дөнья күргән ул китаплар! Аларның дүрттән өч өлеше Казандагы 20 типографиядә чыккан, калганнары Санкт-Петербург, Оренбург, Уфа, Троицк, Уральск, Семипалатинск, Мәскәү, Әстерхан шәһәрләрендә нәшир ителгән
. Татар телендә 37 газета, 62 журнал чыккан
. Урыс дәүләтенең кырын карашын тоеп, цензура белән көрәшеп, татар матбугаты яшәгән, чөнки аны халкы саклаган һәм яклаган.

Каюм Насыйри сүзләренчә “Гакылның кадере әдәп белән, байлыкның кадере юмартлык белән. Куәтнең кадере баһадирлык белән”. Мич өстендәге затның көч-куәтеннән файда булмаган кебек, саран кулындагы мал-мөлкәттән дә мәгънә юк. Татар байлары моны аңлаган. Татар матбугаты, мәгарифе, дини системасы, ярлы-мохтаҗларга, ятимнәргә ярдәм оешмалары алар акчасына яшәгән.

1907 елда чыккан “Благотворительность в России” дигән рәсми белешмәлек буенча Россия империясендә 19 меңләп хәйрия оешмасы исәпләнгән
. Шуны онытмыйк, бу оешмаларның күпчелеге дәүләт, патша һәм православие чиркәве кул астында булган: Императрица Мария идарәсендәге, Император кешелеклелек җәмгыяте оешмалары, җирле  хакимиятләр (земстволар) тарафыннан тәэмин ителә торган, сословиеле (мещан, дворян, сәүдәгәр, һөнәрчеләргә караган). Боларда инде, әлбәттә, мөселман татарга урын табылмаган. Беренче мөселман хәйрия җәмгыятьләре XIX гасыр уртасында барлыкка килгән һәм бу процесс шактый авыр барган. Кайбер мәгълүматларга караганда, 1844 елдан (Казанда Ибраһим һәм Исхак Юнысовлар акчасына балалар йорты ачылу датасы) 1897 елга хәтле барлыгы 6, 1897 дән 1905 елга кадәр 14 җәмгыять оештырылган. Моның сәбәпләре күп төрле: башлап, империядә демократик ирекләр, шул исәптән, иҗтимагый оешмаларга берләшү иреге шактый кысылган булган, аннары татар Россиядә “инородец” булып яшәгән, аның перспективасы “бөек урыс халкы” арасында эреп юкка чыгу дип күзалланган, изге ният белән булса да берләшүе хакимиятне куркыткан. Татарның үзендә укымышлы, булдыклы һәм кулына билгеле бер мая туплап, аны милләттәшләре файдасына тотарга әзер кешеләр күп булмаган. Ә бит хәйрия җәмгыятьләре уңышлы эшчәнлеге алар карамагындагы финансларга бәйле. Бу оешмаларның кереме нигездә шәхси иганәләр һәм вакыфка бирелгән күчемсез милектән килгән табыштан торган. Кайсыбер дин әһелләре, мәсәлән, Габдулла Буби, Муса Бигиев зәкятне, ягъни мөселманнарда мөлкәт күләменнән, сәүдә һәм һөнәрчелектән кергән еллык керемнең 1/40 өлешен тәшкил итүче түләүне хәйрия оешмалары аркылы җыярга, әлеге акчаны мәчет-мәдрәсәләр төзүгә тотарга тәкъдим итәләр. Кадими муллалар каршы чыксалар да, әкренләп зәкятне хәйрия оешмаларына бирү гадәткә керә. Акча табуның тагын бер юлы – спектакль, концерт, әдәби-музыкаль кичәләр оештыру була, ләкин бу гамәлләр мөселманнарның шактый өлешендә хуплау тапмыйча, бәхәс-низаглар китереп чыгара.

Мөселманнарда иҗтимагый оешмаларның артуы 1905-1907 елгы революция чорында күзәтелә. Бу процесска этәргеч булып, 1906 елның 4 мартында патша хөкүмәте кабул иткән “Оешмалар һәм берләшмәләр хакында вакытлы кагыйдәләр” тора. XX йөз башында хәйрия оешмалары татарлар бергәләшеп яшәгән күп шәһәрләрдә (Казан, Санкт-Петербург, Троицк, Касыйм, Петропавел, Әстерхан) үз эшчәнлекләрен алып барганнар. 1911 елда Әстерхан, Сембер, Сарапул, Ставрополь, Түбән Новгород, Кустанайдагы татар хәйрия җәмгыятьләре Сенат тарафыннан ябылуы билгеле. 1913 елгы мәгълүматларга караганда, Россия империясендә 87 мөселман хәйрия һәм мәдәни-мәгърифәтчелек оешмасы булган. 1917 елга мондый хәйрия җәмгыятьләренең саны 150гә җиткән
.
Мөселман хәйрия җәмгыятьләрен эшләренең юнәлеше һәм эчтәлеге буенча гомуми, хатын-кыз, махсус, ә дәвамлылыгы ягыннан даими һәм вакытлыга бүләргә мөмкин. Вакытлы оешмалар гадәттән тыш күренешләр (ачлык, сугыш, эпидемия, янгыннар) булганда ачылганнар. Мәсәлән, Беренче бөтендөнья сугышының тәүге көннәреннән яралы солдатларга булышлык эше башланып киткән. Самара губернаторының докладыннан түбәндәге мәгълүматны белә алабыз: “Мөселманнар руслар белән берлектә үзләренең ярдәмнәрен күрсәтәләр. Самара шәһәрендә мөселманнар тарафыннан 50 бала сыйдырышлы балалар йорты-ясле ачылды”. Мондый төр хәбәрләр Әстерхан, Пенза, Уфа, Тамбов, Пермь, Сембер губерналарыннан да килә
. 1914 елның 6-10 декабрендә Петроградта Дәүләт Думасының мөселман фракциясе башлангычы белән яралы сугышчылар һәм аларның гаиләләренә ярдәм мәсьәләсен көн тәртибенә куйган Бөтенроссия мөселман хәйрия җәмгыятьләре съезды уздырыла. Съезд карары буенча 1915 елның 5 февралендә ил башкаласында Вакытлы мөселман комитеты төзелә, аннары төрле төбәкләрдә әлеге комитетның йөзгә якын бүлекчәсе барлыкка килә.

Февраль революциясеннән соң иҗтимагый оешмаларның сан һәм сыйфат ягыннан үсеше күзәтелә, таралу географиясе киңәя. Милли яктан мөселман хәйрия җәмгыятьләренең зур күпчелеге (195) татарга карый, калганнары азербәйҗан – 30, кырым-татар – 27, үзбәкнеке – 4 һ.б. Бу саннар күпмилләтле мөселман дөньясында татар халкының алдынгы ролен ачык дәлилли. Иң танылган татар хәйрия җәмгыятьләре арасында – Санкт-Петербург шәһәрендәге мөселман хәйрия, Оренбург мөселман, Пермьдәге мөселман мәдәни-икътисади һәм хәйриячелек, Казан шәһәрендәге ярлы мөселманнарга ярдәм җәмгыятьләре.    
Казан шәһәрендәге ярлы мөселманнарга ярдәм җәмгыяте 1898 елда оеша. Аның максаты фәкыйрь мөселманнарның матди һәм әхлакый хәлен яхшырту була. Җәмгыять әгъзалары өч төргә бүленгән: мактаулы (хөрмәтле), гомерлек һәм хакыйкый. Беренчеләре мактаулы (хөрмәтле) исемен хәйрия җәмгыятенә зур күләмдәге иганә биргән өчен алган, оешмага 60 яки аннан күбрәк суммада акча сарыф итүчеләр – гомерлек әгъза, ел дәвамында 5 сум күләмендә взнос түләгән кешеләр хакыйкый әгъза исеменә лаек булган. 1911 елда мактаулы әгъзаларның саны 15кә, гомерлек әгъзаларныкы 48гә һәм хакыйкыйларныкы 233кә җиткән. 1904 елның 28 мартында үткән гомуми җыелыш карары һәм устав буенча Казанның барлык указлы муллалары җәмгыять әгъзалары санына кергән. Хәйрия җәмгыятендә катнашучыларның күбесе урта хәлле һәм бай сәүдәгәрләр булып, гомуми җыелышларда алар фәкыйрьләргә ярдәм турында гына түгел, көн кадагындагы төрле мәсьәләләр хакында фикер алыша, кирәкле кешеләр белән аралаша алганнар. Вакыт узу белән Казан мөселман хәйрия җәмгыяте үзенә күрә бер милли клубка әверелгән, ә аның әгъзасы булу абруй вә дәрәҗә саналган. 1914 елда аның эшендә 5220 кеше, ягъни шәһәрдәге татарларның 16,9 проценты катнашкан.

Җәмгыять урыннарда 15 попечительлеккә бүленгән. Аларның вазыйфаларына шул урында яшәүче ярлылар турында кайгырту, аларның матди хәле турында мәгълүмат җыю, ярдәм күрсәтү кергән. Попечительлек башлыклары итеп, гадәттә, дин әһелләре, байлар яки хөрмәтле кешеләр сайланып куелган. Мохтаҗларга ярдәм, йортсыз-җирсез калган милләттәшләрне эш һәм торыр урын белән тәэмин итү, янгын, эпидемия, табигать  бәла-казаларыннан зыян күрүчеләргә булышлык күрсәтүдән тыш, җәмгыять ул заманның татар тормышына гына хас проблемаларын да чишәргә алынган.

Беренчедән, шәһәрдәге хәерчелекне киметү максатыннан, әлеге җәмгыять Казанда эшләү һәм яшәү җае тапмаган татар кешеләренә туган якларына кайту өчен акча бүлеп биргән, чөнки ике гасыр чигендә Иске һәм Яңа татар бистәсендә авыллардан яхшы тормыш эзләп килүчеләрнең саны нык арта, тормыш дәрәҗәсе бик түбәнәя. Икенчедән, җәмгыять мөселманнар арасында мәгърифәт эшен финанслауны рәсми төстә үз өстенә ала.  Шактый зур суммада акчалар Россиянең урта һәм югары дини уку йортларында белем алучы ярлы шәкертләргә ярдәмгә, тәрбияви характердагы әдәбият таратуга, рус-татар мәктәпләре оештыруга тотыла. Эшчәнлекнең тагын бер әһәмиятле юнәлеше  шәригать кануннарының төгәл үтәлешен тәэмин итү була. Мәсәлән, мохтаҗ гаиләләргә вафат булган мөселманнарны ислам йолалары буенча җирләү өчен ярдәм күрсәтелә. Әйтеп кителгән чыгым статьялары кагылгысыз булып һәр елны үтәлеп килгән.

Казан шәһәрендәге ярлы мөселманнарга ярдәм җәмгыяте бер-бер артлы халыкның төрле катламнарына хезмәт итәрдәй махсуслашкан учреждениеләр оештырган. Иң беренчедән мөселман картлар йортын әйтеп китәргә кирәктер. Ул 1900 елның 6 декабрендә ачыла. 13200 сумлык процент кәгазьләреннән торган үз капиталына таянып эшләүче бу йорт белән сайлап куелган мөтәвәллият идарә иткән. Монда эшкә сәләтсез, туганнары яки караучылары булмаган ир-атлар яши алган. Аларның саны ун кеше дип билгеләнгән, әмма оешманың финанс мөмкинлегенә карап, арта я кими алган. 1911 елда Казан губернасы өязләреннән 13 өлкән яшьтәге кеше хәйрия җәмгыятенә караган яхшы җиһазланган бинада бушлай тору урыны, ризык, кием, медицина ярдәме тапкан. 1902 елда картлар йортында амбулатория эшли башлаган. Монда атнасына өч тапкыр Казанның иң яхшы табиблары авыруларны кабул иткәннәр, дәвалау һәм дарулар өчен җәмгыять түләгән. Бу сырхауханә татарлар арасында гына түгел, шәһәркүләм танылган,  мәсәлән, 1911 елда амбулаториягә 1956 мөселман, 183 рус кешесе 5060 тапкыр мөрәҗәгать иткән.

Хәйрия җәмгыяте әгъзаларының тырышлыгы белән 1905 елның 13 февралендә тантаналы рәвештә балалар йорты ачыла. Бу мөселман малайлар өчен шәһәрдә икенче (Юнысовларныкыннан кала) балалар йорты була. 1911  елда монда тулы тәэминатта 23 ятим ир бала яшәгән. Моннан тыш, 1909 елның  1 ноябреннән балалар йорты каршында малайлар өчен рус-татар мәктәбе эшли башлаган, ятимнәр белән бергә монда ярлы гаиләләрдән 58 малай белем алган, кызлар өчен рус-татар мәктәбенә 82 кыз бала йөреп укыган. Барысы өчен уку әсбаплары җәмгыять акчасына алынган.

Оешманың соңгы һәм иң әһәмиятле эшләреннән берсе – бала табу йорты ачу булгандыр, мөгаен. Моңа кирәкле 15000 сум 6 ел буена җыелган һәм, ниһаять, 1912 елның 22 январеннан мөселман хатын-кызлары яхшы шартларда тиешле медицина ярдәме белән бала табу бәхетенә ирешкәннәр. 1914 елда монда ике йөзгә якын бала дөньяга килгән
.

Казан шәһәрендәге ярлы мөселманнарга ярдәм җәмгыяте кебек хәйрия оешмалары татарда электән яшәп килгән, ислам һәм шәригать кануннарына нигезләнгән үзара ярдәмләшү челтәренең бер өлеше булган. Без алданрак зәкят турында әйтеп киткән идек. Исламның шартлары: таныклык сүзе, биш вакыт намаз, ураза, зәкят, хаҗ. Димәк, зәкят диннең нигез ташларының берсе. Зәкят сүзенең мәгънәсе “чисталык, пакьлек, арту вә бәрәкәт”, тәнне су белән юып чистарткан төсле, зәкят бирү малны сафландыра, аны бәрәкәтле итә. Коръәндә “Байларның малларында ярлыларның хакы бардыр” диелә (“Әз-Зариат” сүрәсе, 10 нчы аять). Мал иясе зәкятен үзенең малы дип түгел, фәкыйрь-мескеннәрнең өлешен кайтарам, дип бирергә тиеш. Сәдака ирекле рәвештә, теләгәненчә бирелсә, зәкят тиеш, күләме төгәл билгеләнгән түләү. Зәкят балигъ, тулы акыллы, ел буенда 20 мыскал (80 грамм) алтын бәясе кереме булган мөселманга фарыз. Кемнәргә бирелә? Ярлыларга – көч-куәте бар, ләкин алган акчасы үзен һәм гаиләсен асрарга җитми торган кешеләргә; мескеннәргә – көч-куәте һәм бернинди мөлкәте булмаган затларга; бурычлыларга; дин юлында сугышкан гаскәргә; укырга теләгән, әмма мөмкинлеге булмаган шәкертләргә, ватаныннан ерактагы мосафирларга.

Тагын бер безгә бигүк таныш булмаган төшенчә – вакыф. Хәдистә “Кеше вафат булганнан соң, аның өч төрле гамәленнән: ул биреп калдырган бетми торган хәйриячелек мөлкәте, башкалар файдалануын дәвам иткән ул калдырган белемнәр һәм аның үз ата-аналары өчен ялварып гыйбадәт кыла торган иманлы баласыннан тыш, аның бар эшчәнлеге дә туктаячак”, диелә
. Бетми торган хәйриячелек мөлкәте вакыф була да инде. Вакыф ул – дин һәм хәйрия өлкәсендәге максатларны тормышка ашыру өчен бирелгән яки мирас итеп калдырылган,  файда (керем) китерүче, сарыф ителми торган күчемле һәм күчемсез милек (йорт, сәүдә рәтләре, кибет, җир биләмәләре һ.б.). Аннан кергән табыш исәбенә мәчет, мәдрәсә, мәктәпләр төзелә һәм эшли, мулла, мөәзин, мөгаллимнәр яши, мохтаҗларга ярдәм күрсәтелә. Вакыф даими, ягъни аның ниндидер вакыт чиге булмый, ул билгеле бер максат өчен тапшырыла һәм кире кайтарыла алмый. Вакыфны тапшыручы аны сату, бүләк итү, алмашу һ.б. хокукларын югалта.

Россия империясендә XIX гасыр ахыры, XX гасыр башында нинди дә булса милекне вакыфка тапшыру шактый катлаулы һәм мәшәкатьле эш була. Вакыфны рәсми төстә раслауда хәлиткеч карарны Оренбург Диния нәзарәте түгел, ә Эчке эшләр министрлыгының дини эшләр һәм чит диннәр тоту  департаменты (Департамент духовных дел и иностранных вероисповеданий) кабул иткән. Нинди дә булса мөлкәтен вакыф итеп тапшырырга ниятләгән кеше башта мәхәлләгә язма рәвештә гариза биргән. Бу гаризада хәйриягә бирелүче мәлкәт җентекләп тасвирланырга, бәясе күрсәтелергә, барлык хуҗалары аталырга, идарә итү һәм файдалану шартлары билгеләнергә тиеш була. Вакыфны кабул итәргә риза булган очракта мәхәллә мәчет мөтәвәллиенә иганәне алырга рөхсәт бирелсен дип Эчке эшләр министрлыгына мөрәҗәгать итүен сорап губернаторга үтенеч белән чыгуны йөкли. Министрлык департаменты, үз чиратында, рөхсәт бирелгәннән соң аны Оренбург Диния нәзарәтенә кирәкле чаралар күрү өчен юнәлтә. Диния нәзарәте полиция идарәсе аркылы мәхәлләне Эчке эшләр министрлыгының карары белән таныштыра һәм вакыфны тоту буенча нәзарәт алдында еллык исәп-хисап бирү кирәклеген искәртеп, махсус керем-чыгымнар кенәгәсе тапшыра. Иганәгә бүләк язуы төзегәч һәм нотариуста теркәгәч, вакыф, ниһаять, мәхәллә файдасына эшли башлый. Вакыф белән идарә итү өчен йогынтылы һәм бай сәүдәгәр җитәкчелегендә махсус мөтәвәллият төзелә. Ул гомуми җыелышта мәхәлләнең хөрмәтле кешеләре арасыннан ачыктан-ачык сайлана, ә җыелыш карары башта нотариуста, аннары Диния нәзарәтендә теркәлергә тиеш була.

1917 елга Оренбург Диния нәзарәтенә караган җирләрдә гомуми бәясе 990 500 сумлык 91 вакыф исәпләнгән: каралты-курасы белән 49 йорт, 2 кунакханә, 20 кибет, 1382 дисәтинә җир, 516 600 сум кагылгысыз капитал
. Бу рәсми саннар гына. Авылларда гадәттә катлаулы процедура үтеп теркәлергә мөмкинлек тә, мәҗбүрият тә булмаган, монда күпчелек вакыфларны телдән багышланган җир кишәрлекләре тәшкил иткән. Россиянең иң бай мәхәлләләре Оренбургта, аннан кала Казан, Мәскәү, Троицкида булган. 

Оренбургта җәдиди “Хөсәения” мәдрәсәсенә нигез салучыларның берсе,  беренче гильдияле сәүдәгәр Әхмәт Гали улы Хөсәенов (1837-1906) гомеренең ахырында татар халкын агарту, мәдәниятен һәм мәгарифен үстерү ихтыяҗларына 500 000 сумлык милкен васыять иткән. Бу документ Оренбургның 6 нчы җәмигъ мәчете мәхәлләсен Россиядә иң бай мөселман мәхәлләләреннән берсенә әверелдереп кенә калмый, аны татарның дини һәм дөньяви уку системасын алга таба үстерү программасы дип атарга мөмкин булыр иде. Анда мәдрәсә биналарын гигиена таләпләренә яраклы итеп төзү, тиешле дәрәҗәдә тоту, алар өчен укытучы-мөгаллимнәр әзерләү, сәләтле шәкертләрне Россиянең һөнәр мәктәпләрендә, гимназия һәм университетларында укыту, яңа ысул белән укытучы 60 мәдрәсә мөгаллименә эш хакы түләү, фәнни-популяр һәм тәрбияви эчтәлектәге әдәбият чыгару өчен акча бүлеп бирү карала
.

Бертуган Әхмәт, Мәхмүт һәм Гани Хөсәеновлар аталарыннан бик иртә ятим калып, үз көчләре һәм акыллары белән күтәрелә алганнар. Оренбургта, Урта Азиянең Сәмәрканд, Коканд шәһәрләрендә, Берлин һәм Лондонда сәүдә йортлары тотканнар. 1889 елда Оренбургта җәдит ысулындагы “Хөсәения” мәдрәсәсен ачканнар, Казандагы “Мөхәммәдия” мәдрәсәсе бинасын төзүгә (1883-1901) акчалата булышканнар, Казан, Уфа, Оренбург губерналарында 60тан артык мәктәп-мәдрәсә төзегәннәр, кырыклап мөгаллимне эш хакы, ике йөзләп мәктәп һәм мәдрәсәне уку-укыту әсбаплары белән тәэмин иткәннәр, аларның биналарын төзекләндерүдә булышканнар. Яшьлегендә Әхмәт байның тотрыклы белем алырга мөмкинлеге булмаган, ул кадими авыл мәдрәсәсенең нибары дүрт сыйныфын тәмамлаган. Үзенең “дүрт кыш укып та надан калуы” хакында ул болай әйтә торган булган: “Сәүдә мирасымны биш сумнан башлап, дүрт миллионга җиткерә алганмын икән, димәк, барып чыккан бер ахмак түгелмен. Ә инде дүрт кыш укып язарга өйрәнә алмавым — иске мәдрәсә кимчелегеннән килә, шунлыктан без җәдидчә укытуны алга сөрәбез!”
. Әхмәт бай хакында шәхси ихтыяҗларында бик тыйнак, саранлыкка җитү дәрәҗәсендә сакчыл булган диләр: поездга яки пароходка утырырга туры килгәндә икенче класслы урыннарга билет алу, хатларны, марка ябыштырып тормас өчен, кеше аркылы җибәрү һ.б. Халык телендә канатлы гыйбарә булып аның яраткан әйтемнәре калган: “Тиен кадерен белмәсәң, шул тиенне дә тормыйсың”, “арыслан авызыннан да тиенне ала белергә кирәк”. Тагын бер кемнең кемлеген күрсәтүче риваять бар. Имеш, аның акчасына яңа төзелгән бер мәчетнең имам-хатыйбы мәчетнең эчке бизәлешендә ярдәм итүен сорап килгәч, мондыерак җавап алган: “Булдыра алганын үзегез эшләгез инде, җәмәгать, миңа гына савап җыярга димәгәндер. Намазлык алып бирсәм, “Намазын да укып бир, бай абзый”, – диярсез дип куркам”. Менә шул тиен кадерен белүче, ятимлек, фәкыйрьлек ачысын татыган кеше еллык кеременең кырыктан бер өлешен түгел, дүрттән берен халкы файдасына, аның аң-белемен үстерүгә биргән. Таштан өч катлы итеп салынган, үзәкләштерелгән җылыту системасы булган, электр уты белән яктыртылган “Хөсәения” мәдрәсәсен төзү генә дә 100 000 сумга диярлек төшкән. Европача уку-укыту системасы булдыру, иң яхшы мөгаллимнәр чакыру, шәкертләрнең яртысын үз хисабына тәэмин итеп укыту тагын күпме меңнәр таләп иткәндер. 14 ел уку дәверендә монда укучылар ислам дине нигезләрен, татар теле һәм әдәбиятын, гарәп, фарсы, рус, немец һәм француз телләрен, Россия тарихы һәм мөселман дөньясы тарихы, әхлак һәм фәлсәфә, логика һәм үз-үзеңне ничек тоту кагыйдәләре, педагогика, гадәти хисап (арифметика), алгебра, геометрия һәм тригонометрияне, барлыгы сигез дини һәм егерме дөньяви фәнне өйрәнгәннәр, шул белемнәре белән Россия, Бельгия, Франция университетларына барып керә алганнар.

Бу нәселнең яшь буын вәкилләре дә аталары юлыннан тайпылмыйлар. Оренбург шәһәрендә “Хөсәения” мәдрәсәсеннән соң икенче урында булган “Вәлия”не оештыручы һәм тотучы – Гани байның олы улы Мөхәммәтвәли мулла. Татар әдәбияты классигы Галимҗан Ибраһимов нәкъ менә шушы “Вәли мулла” мәдрәсәсендә җиде-сигез ел белем ала. “Дин вә мәгыйшәт” журналының башында торучы да Мөхәммәтвәли мулла Хөсәенев була. Бу журнал аның тарафыннан оештырыла һәм аның акчасына 1906-1918 елларда Оренбургта нәшер ителә. Гани байның икенче улы Газиз Хөсәенов байтак еллар Оренбург губернасында “Белек” мөселманнар җәмгыяте хәйриясенә җитәкчелек итә. Бу җәмгыятькә Хөсәеневләрдән егерме биш мең сум керә. Җыелган хәйрия акчасы хисабына 1906 елда “Белек” оешмасы Оренбург шәһәрендә күренекле җәмәгать эшлеклесе һәм мәгърифәтче Исмәгыйль Гаспринский исемен йөртүче китапханә ача. Революциядән соң Хөсәен Ямашев исеме белән аталган бу бай китапханә бүген дә өлкә шәһәрендә яшәүче татар-башкорт укучыларына хезмәт итә.

Татардан чыккан шактый байларда һәм зыялыларда үзләрен тудырган милләт файдасына берәр саваплы эш башкару нияте яшәгән. Танылган тарихчы Р.Р. Салиховның фәнни тикшеренүләреннән күренгәнчә, беренче һәм икенче гильдияле мөселман сәүдәгәрләренең һәркайсы диярлек үз гомерендә дистәләгән мәчет, мәктәп, мәдрәсә төзеткән яки төзәттергән
. Халык өчен дип ачылган мәктәп, мәдрәсә, китапханәләрне үз хисапларына тотучы яисә җәмгыяте хәйрияләр оештыручы, аларга акча күчерүчеләр аз булмаган. Дөрес, арада башлыча үз мәнфәгатьләрен генә кайгыртучы, кәеф-сафа корып, типтерүдән артыкны белмәүче, акчаларын “марҗа итәге астына тыгуны” өстен күрүче, шагыйрь Дәрдемәнд-Рәмиев сүзләре белән әйтсәк, “кара байлар” да җитәрлек булган. Тик тарихта алар түгел, Хөсәеневләр, Юнысовлар, Апанаевлар, Акчуриннар, Әҗемовлар, Рәмиевләр калган.

Иң беренче чиратта, XIX-XX гасыр татар дөньясында абруйлы урын тоткан Юнысовлар нәселен әйтергә кирәк. Ибраһим Юнысов үзенең хәйриячелек эшчәнлеге белән зур хөрмәткә ирешкән, Казанда гына түгел, империя башкаласында да танылган. Ул өч тапкыр шәһәр Думасына гласный, хәзергечә әйтсәк, депутат итеп сайланган, Казан татар ратушасын (җирле үзидарәне) җитәкләгән (1871-1886). Туганы Исхак белән берлектә алар 1844 елда Казанда мөселман балалар йорты ачалар. Әлеге балалар йорты 1917 елга кадәр уңышлы гына эшләп килгән. Аны төзүгә Юнысовлар 10 000 сум сарыф иткәннәр. Ел саен монда 7 яшьтән 16 яшькә кадәр 30 малай тәрбияләнгән, алар азык-төлек, кием-салым белән тәэмин ителгән. Балалар йорты каршында мәктәп булган, анда заманына күрә төпле белем бирелгән, дин нигезләре, арифметика, гарәп, фарсы, рус телләре укытылган. 10 урынга исәпләнгән хастахәнә балаларга медицина ярдәме күрсәткән. Балалар йортын тоту өчен Юнысовлар Печән базарындагы еллык кереме 1400 сум булган 14 кибетне вакыф иткәннәр.

Хәйриячеләрнең филантропик эшчәнлеге дәүләт тарафыннан да бәяләнгән. Балалар йорты ачкан өчен Ибраһим Юнысов алтын медаль һәм өченче дәрәҗәдәге Изге Анна ордены белән, ә туганы Исхак алтын медаль һәм өченче дәрәҗәдәге Изге Станислав ордены белән бүләкләнгән. Бертуган Юнысовлар “сәүдәне үстерүдә Ватанга күрсәткән хезмәтләре өчен” “коммерция советнигы” исеменә лаек табылган татар сәүдәгәрләреннән беренче һәм соңгылары булганнар.

Хәйриячелек өлкәсендә әһәмиятле эз калдырган сәүдәгәр Апанаевларны искә алмау мөмкин түгел. Алар Казанда, Әлдермеш, Югары Курса авылларында мәчетләр, Казанда хастаханә төзүгә акчалата ярдәм иткәннәр. Хәйрия җәмгыяте иганәчеләре булганнар. Нәсел башында торган Исмәгыйль Апанаев булдыклы сәүдәгәр булган. Сәүдә эшен аның ике улы Муса һәм Йосыф уңышлы дәвам иткән. Мөхәммәт Муса улы Апанаев 1916 елда Казанның икенче җәмигъ мәчете файдасына Спас өязе Зүзәй авылы янындагы 40 дисәтинә җирен тапшырган. Габделкәрим Муса улы Апанаев та бик юмарт хәер-сәдака өләшүче булган, 1863 елда Курса авылында таш мәчет салдырган. Олы улы Мөхәммәтвәли үзенең банктагы акчасыннан (4000 сум) килгән табышны икенче мәхәллә мәчете, мәдрәсәсе, имамнары файдасына васыять итеп калдырган. Габдулла Габделкәрим улы Апанаев (1862-1919) 1880 нче елларда Печән базары мәчетенең имам-хатыйбы булып торган. 1892 елда Юнысовлар мәчете каршында җәдит мәктәбе ачкан, үзе дә 1918 елга кадәр шунда укыткан. 1902-1907 елларда Казан шәһәре мөселманнары хәйрия җәмгыяте рәисе итеп сайланган. Апанаевлар “Иттифакъ әл-мөслимин” партиясен оештыруда һәм финанслауда да катнашканнар.

Татар милләтенең үсешенә, аны мәгърифәтле итүгә, хәйриячелеккә үзләреннән зур өлеш керткән тагын бер нәсел – Акчуриннар. Сембер губернасы сәүдәгәрләре һәм эшмәкәрләре, җәмәгать эшлеклеләре, алар Сембер төбәге авылларында ачлык елларында мохтаҗлар өчен ашханәләр ачып, күпләрне  үлемнән коткарганнар, мәчетләр, мәктәп-мәдрәсәләр төзеткәннәр, татарның алдынгы мәчет-мәдрәсәләренә, “Тәрҗеман” газетасын нәшер итүгә акчалата ярдәм иткәннәр. Акчуриннар нәселеннән булган хатын-кызлар да иганә эше белән шөгыльләнгәннәр. Зөһрә Әсфәндияр кызы Акчурина (1862-1903) ире Исмәгыйль Гаспралы чыгарган беренче төрки-татар газетасы “Тәрҗеман”ның (1883-1918) сәркатибе була, Бакчасарайда һәм туган авылы Зөябашта (Сембер губернасы) мәктәп-мәдрәсәләр тотуга иганәчелек итә. Акчуриннар үз хисапларына тоткан мәктәп-мәдрәсәләрдә якын-тирәдәге эшче-крестьяннарның балалары белем алган, укытучыларга Акчуриннар тарафыннан фатирлар бирелгән, уку әсбаплары алынган. 1907 ел ахырында алар Сембер тарихында беренче тапкыр мөселман кызлары өчен мәктәп ачканнар. Моңа кадәр кыз балалар белемне абыстайда гына алганнар. Әлеге мәктәпләрдә Акчуриннар нәселенә караган хатын-кызлар белем биргән.

Әҗемовлар нәселенә нигезне XVIII гасыр ахыры – XIX гасыр башында Нәзер бине Әҗем бине Колмәмәт салган. 1800 елда аның Казанда күн заводы булган. Улы Мостафа сабын кайнату заводы һәм Пләтәндә ике фабрика төзетеп, гаиләнең байлыгын нык арттырган. Ул Казан мөселман сәүдәгәрләренең иң абруйлыларыннан саналган һәм 1850 нче елларда Татар ратушасы башлыгы булып торган. Беренче гильдияле сәүдәгәр Мостафа бай 1856 елда 2 миллион сумлык мал-мөлкәткә ия булган. Аның улы Мортаза күпьеллык уңышлы кәсәбәчелек эшчәнлеге өчен 1871 елда “потомственный почетный гражданин” исеменә лаек булган
. Иң зур дан һәм танылуны Мортаза Мостафа улы Әҗемовка халык теленә Әҗем мәчете булып кереп калган шәһәрдәге иң матур, нәфис таш мәчет төзү китерә (1887-1890). Ни кызганыч, яңа мәчет манарасыннан азан тавышы яңгыравын ишетергә аңа насыйп булмый, Әҗем мәчете аның вафатыннан соң төзелеп бетә. Мәчет каршында шөһрәт казанган “Әҗем мәдрәсәсе” эшләп килгән. Имам һәм мөдәррис аталы-уллы Габделвәли һәм Габдулла Габделгаффаровлар исеме белән бәйле рәвештә ул икенче төрле «Гаффария мәдрәсәсе» дип тә аталган. Мәдрәсәне Мортаза байның варислары финанслаган. 

Хәйрия эшләре белән тагын бер Казан сәүдәгәре – Мөхәммәтҗан Галиев дан тоткан. Бик диндар мөселман буларак, ул берничә дистә ел буена Яңа татар бистәсендәге мөселман зиратын тәртиптә тота, мәчет, мәдрәсә төзүгә үз өлешен кертә. Ә 1898 елның ноябрендә исә ул бик әһәмиятле эшкә нигез сала:  шәһәрнең иң йогынтылы сәүдә фамилияләренә таянып (Апанаевлар, Юнысовлар, Үтәмешевләр, Аитовлар, Галикәевләр, Сәйдәшевләр), шәһәр башлыгына хәйрия җәмгыяте оештыру үтенече белән мөрәҗәгать итә, бу җәмгыятьнең максаты “Казан губернасында яшәүче мохтаҗ мөселманнарга һәм аларның гаиләләренә ярдәм күрсәтү, карт мөселманнарны һәм ятим балаларны тәрбияләү” булачагын аңлата. Хакимият үтенечне канәгатьләндерә, һәм Мөхәммәтҗан Галиев, инде җәмгыять җитәкчеләренең берсе буларак, тиз арада Юнысовлар йортын мөселман картлар йорты итеп үзгәртеп кора башлый
.  Аның улы Галимҗан Галиев (Баруди) – күренекле дин галиме, җәдитчелек хәрәкәтен әйдәп баручыларның берсе була. Ни өчен “Баруди” дисезме? Гарәпчәдән “дары” дигән сүздән, ягъни чыгышы Казанның Пороховой (Дары заводы) бистәсе белән бәйле икәнен күрсәтер өчен. 1882 елда Казанда атасы хөрмәтенә “Мөхәммәдия” дип аталган мәдрәсәгә нигез сала, күп еллар аның җитәкчесе һәм мөдәррисе булып хезмәт куя, шул ук вакытта Казанның 5 нче мәхәлләсе мәчете имам-хатыйбы була. 1905 елга кадәр Галимҗан Баруди дәреслекләр яза һәм бастырып чыгара, мәдрәсәдә укыта, аның биналарын киңәйтү һәм төзекләндерү белән шөгыльләнә, уку-укыту программасын яңарта һәм камилләштерә. “Мөхәммәдия” мәдрәсәсе Россия мөселманнарының иң зур һәм дәрәҗәле уку йортына әверелә. 1906 елда Г. Баруди мөхәррирлегендә “Әд-дин вә әл-әдәб” (“Дин һәм әхлак”) журналы чыга башлый. 1908 елда журнал хакимият тарафыннан тыела, ә аның мөхәррире панисламизмда гаепләнеп ике елга Вологда губернасына сөргенгә җибәрелә. Сөргеннән соң Галимҗан Баруди Берлин, Истанбул, Каһирә, Мәккә  шәһәрләрендә яши. Россиягә кайткач, журнал бастыруны 1913 елда яңартып, 1917 елга кадәр дәвам иттерә. Г. Баруди илнең сәяси тормышы үзәгендә була, 1906 елның гыйнвар һәм август айларында узган Россия мөселманнарының 2 нче һәм 3 нче съездлары эшендә катнаша, “Иттифакъ әл-мөслимин” партиясенең оештыручы һәм җитәкчеләренең берсе була. 1917 елның маенда Мәскәүдә узган 1 Бөтенроссия мөселман корылтае күпчелек тавыш белән Галимҗан Барудины Эчке Россия һәм Себер мөселманнарының Үзәк Диния нәзарәте мөфтие итеп сайлый. Ул 1921 елның 6 декабренда Мәскәүгә ачлыктан интегүчеләргә ярдәм комитеты утырышына барган җиреннән вафат була.
Татар әдәбиятында, мәгърифәтчелек хәрәкәтендә танылган нәсел – Рәмиевләр. Бертуган Мөхәммәтшакир (1857-1912) һәм Мөхәммәтзакир (1859-1921) Мөхәммәтсадыйк уллары – 40лап алтын приискаларының уртак хуҗалары, сәүдәгәрләр, җәмәгать эшлеклеләре, нәширләр булалар. Мөхәммәтзакир Рәмиев безгә күбрәк шагыйрь Дәрдмәнд буларак таныш. Рәмиевләр Башкортстан Республикасында, Чиләбе, Оренбург өлкәләрендә мәчетләр салдыралар, мәктәп-мәдрәсәләр, һөнәр үзләштерү мәктәпләре, XX йөз башыннан Юлыкта җәмәгать китапханәсе ачалар. Оренбургтагы “Хөсәения” мәдрәсәсенең иганәчеләре һәм җәмәгать идарәчеләре булып торалар. “Вакыт” газетасын, “Шура” журналын нәшер итәләр, бу басмаларны тиешенчә дәрәҗәдәгә чыгару өчен ел саен 10 мең сум акча тоталар. 1909 елда “Вакыт” басмаханәсен ачалар, үзләре сайлап 120 дән артык исемдәге әдәби-мәдәни, гыйльми китап бастыралар. “Шакир әфәнде табигый җумарт улып, кирәк хосусый иганәләргә вә кирәк дин вә милләт юлына кагылышлы гомуми хәйрия урыннарына үз гомерендә күп акчалар сарыф итте һәм үзеннән соң да калдырды. Ләкин ул исем вә шөһрәт чыгарудан ләззәт алмаганга күрә, боларның күбесе башкаларга мәгълүм булмый кала иде”, дип яза Ризаэтдин бине Фәхретдин “Шура” журналы битләрендә
. Шунда ук “Шакир әфәнденең Оренбург, Тозтүбә, Ялта, С.-Петербург, Троицк җәмгыяте хәйрияләрендә... гомерлек әгъза булуы” турында әйтелә. Энесе Закирның да “Оренбург мөселманнары хәйрия җәмгыяте “Белек”не (1906-1918), “Сәет бистәсе мөселманнары хәйрия җәмгыяте”н (1906-1917), “Оренбург мөселман шәкертләренә ярдәм итү җәмгыяте”н (1912-1918 еллар, Закир бай – рәис, Шакир Рәмиевнең улы Сөләйман, Фатих Кәрими – әгъзалар һ.б.) оештыруда катнашуы, актив әгъза булуы мәгълүм. “Оренбург мөселман хатын-кызлар җәмгыяте хәйрия” оешмасын (1912-1917) оештыруда Дәрдемәнднең кызы Зәйнәп Рәмиева әйдәп йөрүчеләрдән була
.
Октябрь түнтәрелешенә кадәр егерме-утыз ел эчендә генә Россиядәге татарлар яшәгән төрле төбәкләрдә йөзләгән мәктәп-мәдрәсәләр барлыкка килүен җентекләп тикшерсәк, “Мөхәммәдия”, “Хөсәения”, “Мәрҗания”, “Госмания”, “Галия”, “Касыймия”, “Әмирхания”, “Рәсүлия”, “Мотыйгыя” кебек шәһәр уку йортлары, шулай ук Иж-Бубый, Кышкар, Каргалы, Эстәрлебаш, Бәрәскә, Бәйрәкә шикелле бер-берсенә охшамаган авыл мәктәп-мәдрәсәләренең тарихларын өйрәнә башласак, без күпләгән химаячеләр, хәйриячеләр белән очрашыр идек. Игътибар итик: боларның барысы дүрт йөз елга якын дәүләткә барлык салымнарны түләп килгән, солдатка газиз балаларын биргән (Беренче бөтендөнья сугышында гына 100 меңләп татар ир-егете башын салган), ләкин үзенең рухи, мәдәни ихтыяҗлары, мәгарифе өчен шул дәүләттән бер тиен дә алмаган, ала алмаган татарларның үз омтылышлары, үз аң-белемнәре, үз тырышлыклары, үз матди көчләре белән барлыкка китерелгән казанышы, милли хәзинәсе булган. 
Татарның хәллерәк кешеләрен хәйриячелек юлына нәрсә этәргән соң дигән сорауга бер төрле генә җавап бирү мөмкин дә түгел. Патша Россиясендә хәйриячелек сәүдәгәрләр һәм сәнәгатьчеләр арасында киң таралган, бу күренешне сәүдәгәрләр катлавының аерым бер билгесе дип әйтергә була. Монда эчке һәм тышкы этәргечләр үз ролен уйнаган. Беренчедән, татарда ислам йогынтысы көчле булган, мохтаҗларга ярдәм исә шәригать таләпләренең берсе. Дини тәрбия җирлегендә нәсел (гаилә) традицияләре туган, хәйриячелек буыннан-буынга тапшырылган, сәүдәгәрләрнең васыятьләрендә урын алган, әхлакый нормага әверелгән. Моннан тайпылу хурлыклы эш булып саналган, нәселнең дәрәҗәсенә, исеменә зыян салган. Бу затлар Аллаһы тәгалә каршында, үзләрен тудырган милләт каршында, үз гаиләләре каршында җаваплылыкларын тоеп эш иткәннәр. Хәйриячелекнең икенче – матди ягы барын да онытмыйк. Сәүдәгәр халкы эшлекле, акча кадерен белүче, күпчелеге авылдан чыккан халык. “Татар тотып карамый ышанмый”, – диләрме? Үзенә файдалы ягы күренмәгән гамәлне максатсыз, сәбәпсез кылмаслар. Халык арасында мактаулы, яхшы исем – әйбәт реклама да бит. Шуңа бәйле рәвештә, сәүдәгәрләр арасында яшерен рәвештә иганә итүчеләр сирәк булган. Эре хәйриячеләр үз исемнәрен төрле оешмалар яки хәйриячелек фондлары исемендә мәңгеләштереп калырга омтылганнар, мәсәлән, бертуган Юнысовларның мөселман балалар йорты (Мусульманский приют братьев Юнусовых). Хәйриячелек өлкәсендә зур эш күрсәткән татар байлары җәмгыятьтә хөрмәт казану өстенә, рәсми танылу да тапкан, аларга патша хөкүмәте тарафыннан орденнар, мактаулы исемнәр бирелгән. Мондый дәүләт бүләкләренә ия булу сәүдәгәрне, аның гаиләсен социаль баскыч буйлап өскә күтәргән. Ләкин шулай да иң әһәмиятлесе бу тәтиләр, тышкы бизәкләр түгел, ә халкын сөю, татар милләтенең Россия хакимиятенә үги икәнлеген, аны наданлык һәм хәерчелектән коткара калса, татар үзе генә коткара алганын аңлап эш итү булган. Менә бу ялкынлы юлларны Дәрдмәнд юкка гына язмаган:
“Татарлыктан татар һич гарь итәрме,

Кеше үз исмене инкяр итәрме?

Татарлыкта татар угълы татармын,

Татар түгел димә – башың ватармын!”

Иганәче Хәкимовлар
Хәйриячелек, милли мәгариф системасын үстерүгә саллы өлеш керткән атаклы татар байлары – Хөсәеновлар, Апанаевлар, Акчуриннар, Рәмиевләр, Юнысовлар белән бергә Хәкимовларны да телгә алу тиеш. Шәҗәрәсе данлыклы Түнтәр авылын (Татарстан Республикасы, Балтач районы) нигезләүчеләр – Янгол бабаның алты баласының берсе Үкәчегә барып тоташкан Габделхәким Габделхалик улы нәселе вәкилләре татарның хәйриячелек тарихында тирән эз калдырганнар
 (кушымтаны кара).

Санкт-Петербургтагы Көнчыгышны өйрәнү институтында саклана торган Янгол шәҗәрәсе Мөхәммәтшакир Хәкимовның әтисе Габделлатыйф Габделхәким улына кадәр булган Түнтәр авылы кешеләрен үз эченә ала. Габделхәкимнең әтисе Габделхалик, аның әтисе Габделҗәлил, аның әтисе Габдесәлам, аның әтисе Колми, Колминың әтисе Үкәче, ә Үкәче исә Янгол баба улы. Түнтәр авылының 1858 елгы “Ревизская сказка”сында болай язылган:

29 нчы хуҗалык. Габделхалик Әбҗәлилов – 74 яшь, 

хатыны Шәфифә Фарбизина – 49 яшь, 

улы Габделхәким – 46 яшь,

Габделхәким хатыны Мөфлиха Пулатова (Булатова?) – 46 яшь, 

Габделхәкимнең уллары: Габделкәбир 1851 елда 17 яшьтә үлә.

Габделлатыйф – 18 яшь,

кызлары: Бибилатыйфа – 16 яшь,

Бибихәдичә – 13 яшь,

Бибихәнифә – 9 яшь,

Бибифатыйма – 6 яшь,

Гафифәбану – 5 яшь,

Фатыйхабану – 1 яшь.

Габделлатыйф Хәкимовның туган елын билгеләүдә аерымлыклар күзәтелә. Түнтәр авылының 1858 елгы “Ревизская сказка”сында аңа бу елны 18 яшь булганлыгы күрсәтелгән, димәк, Габделлатыйф 1840 елны дөньяга килгән булып чыга. Ә Малмыж өязенең Түнтәр авылы буенча алып барылган архив метрикасында Габделлатыйф Хәкимовның 1839 елның 22 ноябрендә туганлыгы язылган.

Әтисе Габделхәким (1808-1886) һәм әнисе Мөфлиха Тимербулат кызының (1813-1899) кабер ташлары Түнтәр зиратында. Язмалары бик яхшы сакланган. Шулай ук Түнтәр зиратында Габделлатыйфның 28 яшьтә вафат булган улы Мөхәммәтгарифның (1860-1888) да кабер ташы бар. Кабер ташлары Габделлатыйф хаҗи исеменнән куелган
. Габделлатыйф Хәкимовның Мөхәммәтгариф, Бибигазизәбану, Шәрифәбану, Мөхәммәтзариф, Мөхәммәтнәҗип, Мөхәммәтшакир, Бибиәсма исемле балалары булган. Мөхәммәтгариф, Мөхәммәтзариф, Бибиәсма яшьли вафат булып, аталарының эшен ике улы – Мөхәммәтнәҗип белән Мөхәммәтшакир дәвам иткәннәр
. 
Габделлатыйф Хәкимов 1885 елның апрелендә Оренбург мөселман Диния нәзарәтенә никахлашуы, балаларының тууы турында метрика таныклыклары бирүне сорап, гариза язган. Әлеге гаризадан күренгәнчә, ул бу чорда Уфа шәһәренең Бекетов урамында үз йорты белән торган. Белешмәдән, Вятка губернасы Малмыж өязе Түнтәр авылы буенча алып барылган метрикага туры китереп, Габделлатыйф Хәкимовның 1839 елның 22 ноябрендә Габделхәким һәм Мөфлиха исемле игенчеләр гаиләсендә дөньяга килгәнлеген белә алабыз. Казан өязе Норма авылы метрикасында 1858 елның 17 июлендә Хәкимов Габделлатыйф Габделхәким улының һәм Бибилатыйфа Әхмәтша кызының никахы теркәлгән. Шулай ук Түнтәр авылы метрикасында 1868 елның 27 гыйнварында Габделлатыйф һәм Бибилатыйфаның уллары Мөхәммәтнәҗипнең, 1869 елның 19 ноябрендә Мөхәммәтшакирнең тууы турында белешмә бар. Минзәлә өязенең Теләнче-Тамак авылы метрикаларыннан 1892 елның 12 гыйнварында Хәкимов Мөхәммәтнәҗип Габделлатыйф улы һәм Хәлфина Мәгъсүмә Мөхәммәтсадыйк кызының никахлашуы турында мәгълүмат алырга мөмкин. Белешмәдә 1893 елның 21 августында алар гаиләсендә Мөхәммәтзәкинең дөньяга килүе турында да язылган 
. Безнең көннәргә кадәр сакланып калган документлардан Мөхәммәтшакир Хәкимовның 3 баласы хакында белә алабыз: 1901 елны туган Габдулла, 1905 елгы Фәйзерахман, 1912 елны дөньяга килгән кызы Асия. Ләкин сәүдәгәрнең олы улы Габдулла 11 яшенә җитеп, чахотка авыруыннан дөнья куйган
.

Даими рәвештә Уфада яшәп, сәүдә эше белән шөгыльләнсә дә Габделлатыйф Хәкимов 1893 елга кадәр Түнтәр авылы крестьяны булып саналган, 1893-1904 елларда – икенче гильдияле Малмыж сәүдәгәре, 1904 елдан соң гына ул гаиләсе белән тулысынча Уфага күченгән һәм беренче гильдияле Уфа сәүдәгәренә әверелгән
. Габделлатыйф Хәкимов Түнтәрдә, Малмыжда, Бөгелмәдә, Уфада, Оренбургта кибетләр тоткан, Петербург белән дә элемтәдә булган. Түнтәрдәге кибете – энесе, Малмыждагысы, Бөгелмәдәгесе уллары карамагында булуы билгеле. Аның Түнтәрдәге кибет бинасы бүген дә исән (ярымҗимерек). Малмыжда зур кибет биналары булган, алар яшәгән 3 катлы агач йорт әлегәчә сакланган. Ул Уфаның атаклы сәүдәгәрләре рәтеннән исәпләнгән, кызыл мал, ягъни мануфактура, бакалея, чәй-шикәр белән сәүдә иткән, еллык акча әйләнеше 300 мең сумга җиткән. Бу чор сәүдәгәрләре сату-алу гамәлләре белән генә чикләнеп калмыйча, кәсепләреннән килгән табышның бер өлешеннән мохтаҗларга да өлеш чыгарганнар, мәчет-мәдрәсә дә төзеткәннәр, гомумән, татар дөньясында барган үзгәрешләргә битараф калмаганнар. Габделлатыйф Хәкимов, аның гаиләсе хәйриячелектә актив катнашуы белән данлыклы.

Габделлатыйф Хәкимов 1906-1907 елларда Уфа шәһәрендә “Әл галәми әл ислами” (“Ислам дөньясы”) дигән газета чыгаруны финанслый. Уфаның өченче мәчетен төзү эшенә үзеннән акчалата зур ярдәм күрсәтә. Уфа имамы Мөхәммәтсабир Хәсәновның “Вакыт” газетасындагы мәкаләсендә (1906 ел, 7 окт.) шул чорның атаклы сәүдәгәрләре, эшмәкәрләре һәм гади кешеләрнең мәчет төзелешендә матди ярдәм итүләре сурәтләнә. Мәкаләдә китерелгән саннардан бу мәчет төзелешенә иң зур иганә керткән кеше сәүдәгәр Габделлатыйф Хәкимов булган дип әйтә алабыз: “Уфа шәһәрендә булган өченче мәчетнең планы вилаят мәхкамәсеннән 1901 ел 30 апрель 532 номерда тасдыйк  ителмеш вә 1903 ел тәмам булып, 24 ноябрь җомга намазы укылып, ачылмыштыр. ...Моның өстенә Уфаның сәүдәгәре Габделлатыйф Хәкимов 600 сум мәчет түбәсе ябар өчен һәм моңа кирәкле агачларны биргән. ...Уфаның үзеннән 1590 сум җыелган, шуның эченнән Габделлатыйф Хәкимов биргән 1000 сум. ...Хәкимовтан мич өчен алынган 100 сум...”.

Газетаның шул ук санында Уфа шәһәрендә Хәкимов тарафыннан ният ителгән 4 нче мәчеткә нигез ташы салыну хакында язылган: “Ошбу сентябрь 22 нче көн иртә сәгать 9да Хәкимов тарафыннан бинасы касд ителгән мәчет җәмигъ нигезе корылырга башланып, әүвәле ташны салдылар. Мөфти вә казыйлар, ахун вә мөдәррисләр вә башка мөгътәбәр затлар хозур булдылар. Бу мәчет өчен рөхсәт алмак күп мәшәкатьле булды. Имди гыйбадәт илә мәгъмүр булып, янында мәктәп вә мәдрәсәләр һәм булсын иде. Казанда булдыгы кеби бездә һәм “Фәләнев мәчете” дигән мәшһүр бер җәмигъ булачактыр. Нигез салмак мөнәсәбәте илә Коръән Шәриф укылды”. 

Мәхәллә халкы элекке Бекетов урамында (хәзерге Мостай Кәрим урамы) гыйбадәтханә төзү мәсьәләсен күтәреп, Уфа губерна идарәсенә 1904 елда ук мөрәҗәгать иткән була, әмма хакимият тарафыннан карар кабул итү берничә елга сузыла. 1906 елның 17 мартында Оренбург Диния нәзарәтенә уңай җавап килә һәм Габделлатыйф Хәкимовка мәчет салырга рөхсәт бирелә Диния нәзарәте бу фәрманны матбугат сәхифәләрендә игълан итә. Төзелеш сызымы, җентекләп тикшерелеп, 1906 елның 7 сентябрендә раслана. Таштан салынган ике катлы, куш манаралы гаҗәеп мәһабәт Хәкимия мәчете мөселманнар өчен ишекләрен 1908 елның июль аенда ача. Мәчет каршында 300 ир бала укый торган мәдрәсә дә була.

1908 елның 26 гыйнварында басылган “Уфа мәчетенә имам” мәкаләсендә “Вакыт” газетасы Габеллатыйф Хәкимов салдырган мәчеткә имам сайлау хакында бәхәсләр барганлыгын хәбәр итә. “Хәзергә кадәр мәчетләребезне вә һәр җирдәге мәктәп–мәдрәсәләребезне хөкүмәт салдырмый-дыр. Алар күктән дә төшмәделәр. Яхшымы, яманмы, аларны шул байлар вә сәүдәгәрләр салдырдылар, яки гомумхалыкка кушылып, күбрәк ярдәм иттеләр”, дип языла бу мәкаләдә. Инде менә “Вакыт”ның 1908 елгы 12 июль санында “Уфа хәбәрләре” башы астында түбәндәгене укый алабыз: “Габделлатыйф хаҗи Хәкимов әфәнде салдырган мәчеткә имамлыкка Бөгелмә өязе Каратай авылының мәрхүм Фәхретдин ... угълы Һади әфәндене алырга карар биреп, тамга җыя башлаганнар ... мөбарәк булсын”. Кыска бер искәрмә: талантлы шагыйрь, драматург, тарихчы, фольклорчы, мәгърифәтче-педагог Әхмәтфазыйл Әхмәткәрим улы Туйкинның абыйсы (әнисенең кече энесе) Мөхәммәтһади Фәхретдинов бу вакытта Гарәбстаннан укып кайткан гына була. Имам-хатыйб итеп тәгаенләнгәч, ул Фазыйлны “Хакимия” мәдрәсәсенә мөгаллимлеккә чакыра. Уфада яшәгән чорында (1911-1914 еллар) Фазыйл Туйкин Мәҗит Гафури, Галимҗан Ибраһимовлар белән таныша, үзе дә ныклап әдәбият дөньясына аяк баса. Октябрь революциясеннән соң ул укытучылык эшен Бөгелмә шәһәрендә дәвам итә, 30 нчы елларны “халык дошманы”, милләтче буларак репрессияләнә, “атласовчылар” төркеме белән 1938 елның 15 февралендә атыла. Озак еллар имам һәм мөдәррис булып хезмәт иткән Һади хәзрәт тә шомлы-дәһшәтле 1937 елда Уфа шәһәрендә кулга алынып, атып үтерелә, кайда җирләнүе билгесез.
Газетаның шул ук санында Хәкимов тарафыннан бирелгән йортта кызлар мәктәбе ачылачагы хәбәр ителә: “Кызлар мәктәбе салдырырга мөселманнарга шәһәр идарәсе тарафыннан бушлай бик яхшы урын бирелмештер. Мөселманлар шуның әтрафын... иттергәннәр. Биналар салырга ... ясатканнар. Фәкать акча юклыгы сәбәпле ... барысын да салу мөмкин булмаганга күрә, хәзер инде кечерәк бер агач бина салып торырга карар биргәннәр. Латыйф хаҗи үзенең бер бинасын бушлай биргән. Бу көннәрдә шуны мәктәп итеп төзәттерә башлаганнар. Уфада бик бай бикәләр бар. Шуларның берәрсенең яки берләшеп берничәсенең мөкаммәл бер кызлар мәктәбе салдырулары вә яхшы укытырлык мөгаллимәләр китертүләре ... ителмәктәдер”.

Габделлатыйф Хәкимовның 1916 елда “Галия” мәдрәсәсенә ун ел тулу уңаеннан уздырылган мәҗлестә хөрмәтле кунаклар арасында булуы билгеле: “Килгән кунаклар арасында Чиләбедән мәгълүм мөгаллим Миргаяз әфәнде Алиев, Троицкийдан имам Зыя әфәнде Рахманкулов үз идарәсендәге ике мәктәп вә берничә имам исеменнән вәкил булып килгән иде. Үзенең иптәше белән Кавказ ... Әхмәт Җәгъфәр әфәнде дә бар иде. Уфа халкыннан Садретдин Нәзиров, Габделлатыйф хаҗи, Хәсән әфәнде Акчурин, Гомәр Терегулов, Әхмәтсолтан Терегулов, Мөхәммәд Чанышев, Фәтхулла Яһудин, ... хаҗи Гайнуллин әфәнделәр вә башкалары Уфа мәчетләренең имамнары”. Габделлатыйф хаҗи “Галия” мәдрәсәсен ачу өчен башлап иганә кылучыларның берсе булган. Унъеллык эшчәнлекнең кыскача хисабында әйтелгәнчә: “Байтак заманнар укыткач, мәрхүм Зариф хәзрәт Булгаков номерларында бер мәҗлес ясап, Уфаның могтәбәрләрен дәгъват итте вә алардан мәдрәсәгә ярдәм итүләрен үтенде. Баштан байлар ярдәм итәргә кирәк дисәләр дә, соңыннан син бир дә, мин бир дип тартыша башладылар. Башлап, Габделлатыйф хаҗи Хәкимов 100 сум, Бәдретдин әфәнде Нәзиров 100 сум иганә иттеләр. Бу мәҗлестә барлыгы 900 сум иганә җыелды. Шуннан соң, Бәдретдин әфәнде Нәзиров хәзинәдар сайланып, җыелган акча аңа тапшырылды вә укытучыларга укыткан айлары өчен айга 35 шәр сум вазифа билгеләнде. Димәк, укыту айлары 8 хисап ителсә, укытучыларга елына 280 сум вазифа куелган була
”.
Габделлатыйф Хәкимов мәчет һәм мәктәп-мәдрәсәләрне торган җире Уфада гына түгел, туган төбәге Түнтәрдә дә төзеткән, гомумән, туган ягы белән элемтәләрен өзмәгән. Җирле халык сүзләре буенча “Латыйф абзый революциягә кадәр ел саен бер мәртәбә Түнтәргә кайтып, зәкят өләшә торган була. Гадәттә ул мануфактура алып кайтып өләшкән. Авыл халкы өчен бик тә кече күңелле булган”. Габделлатыйф Хәкимов Түнтәрнең атаклы мулласы һәм мәдрәсә мөдәррисе Ишмөхәммәт хәзрәт Динмөхәммәдев (Ишми ишан) белән яхшы мөнәсәбәттә була. “Түнтәргә кайткан вакытта җомга намазына малайлардан башлап бабайларга кадәр ир-атларны мәчеткә чакыра. Халык мәчеткә сыймый. Ишмөхәммәт хәзрәт Латыйф абзыйга мөрәҗәгать итеп, авылга икенче мәчет салырга ярдәм сорый. Латыйф абзый берсүзсез риза була. Шулай итеп, 1912-1914 елларда Түнтәрнең түбәнге мәчете төзелә. Авыл ике мәхәлләгә бүленә. Түбәнге мәчеткә Ишми ишан указ алып кайткан үз улы Нәкыйп мулланы имам итеп куя. Нәкыйп мулла 1932 елга кадәр имам булып тора. Колхозлашу елларында ул да гаиләсе белән авылдан сөрелә. Бина, мәчет буларак, авыл халкына 1940 елга кадәр хезмәт итә. 1944 елда бу бинаны Чепьяга сүтеп алып китеп, район советы башкарма комитеты бинасы итеп коралар. Мәчетнең подвалы 1985 елларга кадәр колхозның бәрәңге саклау урыны булып хезмәт итте. Чепьяга күчерелгән бина Чепья районы Балтачка кушылгач, 1959 елдан 1980 елларга кадәр диярлек Чепья мәктәбенең интернаты хезмәтен үтәде
”. Габделлатыйф Хәкимов ярдәме белән Түнтәрдә кызыл кирпечтән 140 кв. м мәйданлы, 14 тәрәзәле мәдрәсә бинасы да торгызыла (1912 ел).

“Вакыт” газетасының мәгълүматлары буенча (1907 ел, 11 дек.) Габделлатыйф Хәкимов Уфа шәһәрендәге хәйрия җәмгыятен оештыручыларның берсе булган: “Уфа шәһәрендә 1898 ел тасдыйк ителмеш низамнамә буенча “Җәмгыять хәйрия исламия” тәэсис ителмеш иде. Моны башлап тәэсис итүчеләр ошбу затлардыр: генерал Мәхмүтшәех Галиев, почетный мировой судья Арыслангали Солтанов, Баһаветдин Мәкъсүдов, ахун Хәйрулла Госманов, сәүдәгәр Габделлатыйф Хәкимов, Хәмәтҗан Биктимеров, Хәсәнетдин Әмиров, Бәдретдин Нәзиров. 

Ошбу җәмгыять элек елларда яхшы гына эш күрсәтеп, өметләндергән иде, ләкин соң алты ел эчендә күзгә күренерлек эш күрсәтә алмады. Әгъзалар артмады, әүвәлгеләре дә чыга башладылар, хәзинәсе кимеде, халык җәмгыятьтән суынып бетәргә вә җәмгыять рухына фатиха укырга нәүбәт итте. 
Җәмгыятьнең бу рәвештә түбән китүенә төрле сәбәбләр күрсәтәләр. Бәгъзеләрнең бәяненә күрә безнең татар халкы кызулык илә бер эшне башласа да, дәвам итә алмыйдыр, үз эшен җәмгыять эшеннән мәкдам саный, мәҗлесләргә килми, җәмгыятьне алга җибәрү өчен иҗтиһад итми, вә шул сәбәптән татарларның һәрбер эшендә дәвам булмыйдыр. Вә бәгъзеләр моның сәбәбендә җәмгыять тиешле рәвешчә хисап күрсәтми, гомуми җәмгыятьләр булдыгында әгъзаларның җөмләсенә дә дәгъвәтнамә җибәрелми, җәмгыять булдыкны күп әгъзалар белми калалар. Гомуми җәмгыятьләрдә идарә рәисе рәйәсәт итдеге сәбәпле идарәдән тиешле булган хисаплар алынмый вә җаваплар соралмый, акчаның нә йөргәне рәвешле тотылдыгы беленми, ошбу сәбәптән, халыкның ихласы кайтадыр, дияләр. Ихтимал, бу сүз дөрес булыр. Чөнки әүвәлге елларында җәмгыять хисап күрсәтмәгән, фәкать халык арасында сүз йөри башладыгыннан, 1906 ел хисабы дип бу елда бер әҗмале баланс язылып, бәгъзе әгъзаларга гына бирелмештер. Хәлбуки моның ахырында тәфтишче әгъзаларның имзалары юк вә җитешмәгән җирләре күп. Ошбу сәбәптән, яшьрәк адәмнәр моңа дикъкать итеп, мәҗлес ясап, җәмгыятьне низамга куярга вә ислах кылырга карар биреп, 21 октябрьдә ремесленное общество ханәсендә гомуми мәҗлес төзеделәр. Һәр сыйныфтан мөселманнар җыелып, 100 дән артык адәм булып, Габделлатыйф Хәкимов рәислегендә мәҗлес ачылды.

Иң элек җәмгыятьнең низамы укылып, җәмгыятьнең максаты бәян ителде. ...50 микъдарында яңа әгъза язылып, 236 тәңкә акча җыелды. Низамнамәне даһи киңәйтеп, ошбу заманга муафикъ рәвештә төзергә карар бирелде вә бу көнгә кадәр хезмәт итеп килмеш идарә әгъзаларына рәхмәт укылды”.

Беренче бөтендөнья сугышы гарасатында Габделлатыйф Хәкимов мәхәлләләрдә акчалата ярдәм-хәйрия оештыру буенча да игелекле адымнар ясый. 1914 елның 21 октябрендә Уфа мөселманнары лазаретлардагы яралыларга ярдәм максатыннан Русия Кызыл Хач җәмгыятенең җирле идарәсен төзиләр. Идарәнең рәисе Диния нәзарәте әгъзасы Хәсәнгата Мөхәммәдов (Габәши), урынбасарлары мәшһүр сәүдәгәр Хәсән Кәрими, Фәтхулла Яһудин, Мөхәммәди Чанышевлар булалар. Җәмгыяте хәйрия комитетының әгъзалары арасында  Габделлатыйф Хәкимов та булган.

Аның өлкән улы Мөхәммәтнәҗип Хәкимов беренче гильдияле Уфа сәүдәгәре була, атасының сәүдә һәм хәйрия эшен дәвам итә, еллык сәүдә әйләнешен миллион сумга җиткерә. Ул мануфактура һәм азык-төлек кибетләре тоту белән генә чикләнми, Уфа губернасының Дүртөйле шәһәрендә пар белән эшләүче ярма яра торган тегермән, ашлык склады хуҗасы да була. 1908 елда Дүртөйле пристаненнан төяп җибәрелгән иң зур ашлык йөге (260 750 пот) аныкы була. Мөхәммәтнәҗип Хәкимов 1908-1916 елларда Уфа шәһәр думасының гласные, хәзерге тел белән әйтсәк, депутаты булып сайлана. 1915 елдан Уфаның мөселман җәмгыяте хәйриясен җитәкли. Революция елларында Милли Мәҗлескә делегат булып сайлана, Милли идарә составына керә. Кызларының берсе, Әсма, үзенең туй бүләкләрен хәйрия җәмгыятенә тапшыра
. Аның “Галия” мәдрәсәсенә ярдәм күрсәтүе билгеле: “Мәдрәсәгә кергән шәкертләрне 2 нче мәхәллә мәчетенең астагы катына җирләштердек, мәдрәсәнең бөтен эшен үзебез дүртәүләп эшли идек. Бәгъзе бер затлар да аз-маз матди ярдәмнәр дә булындылар. Мәсәлән, Нәҗип әфәнде Хәкимов мәдрәсә ишегалдына кое казытып бирде. ...“Галия” бинасы барлыгы 42 мең сумга төште. Бина салып беткәч, Хәкимов намазлыклар, Мәрьям бикә Солтанова 1000 аршин сукно, Хәсән әфәнде Кәримов ашъяулыклар иганә иттеләр. Мәдрәсәнең матди ягын Уфа халкыннан Габдулла әфәнде Госманов, Нәҗип әфәнде Хәкимовлар тәэмин иттеләр
”.

Хәкимовларның Бөгелмә шәһәрендәге хәйриячелеге турында “Вакыт” газетасы 1906 елның 30 ноябрендә болай яза: “Бюрократиянең фиргавеннәр рәвешендә тордыклары бер заманда Бөгелмә шәһәрендә бик мәшәкатьләр илә гүзәл ... таш җәмигъ шәриф бина улынды. Шул вакыт Бөгелмәдә исправник хезмәтендә булучы Хәсән әфәнде Акчурин бу мәчетне бина итмәк хакында мәгънәви сурәттә ярдәм итдеке кеби сәүдәгәрләрдән Хәкимовлар матди җәһәттән күп хезмәт иттеләр. Соңра Шакир әфәнде Хәкимов мәчет хозурына мәктәп бина итеп, моның һәрбер хаҗәт нәрсәләрен бүгенге көнгә кадәр үзеннән биреп торды
”. Шакир Хәкимов шулай ук 1905 елда Түнтәрдә икенче имам булып торган Мөхәммәтнәҗип хәзрәтнең (Нәҗип Шәмсетдиновның) җәдит мәдрәсәсе өчен ак таштан 17 тәрәзәле 140 квадрат метрлы уку бинасы төзеткән
.

Уфа мөселман җәмәгатьчелеге, Габделлатыйф, Мөхәммәтнәҗип һәм Мөхәммәтшакир Хәкимовның зур хезмәтләрен күз уңында тотып, 1911 һәм 1913-1914 елларда аларга “Потомственный почетный гражданин” дәрәҗәсе  бирү хакында хакимияткә мөрәҗәгать итә:
“Всепресветлейший, державнейший великий государь император, самодержавец Всероссийский Николай Александрович, государь всемилостивейший!

Просят попечители (документта 12 кеше имзаланган) 4 соборной мечети      г. Уфы, что на Бекетовской улице во 2 части.

Прошение

Малмыжский купец Абдуллатыйф Абдулхакимович Хакимов, живущий в   г. Уфе на Бекетовской улице в своем доме в течении более чем 25 лет, принимая близко к своему сердцу насущную и неотложную нужду местного мусульманского общества г. Уфы, выстроил на свои собственные средства для безвозмездного вечного пользования двухэтажную каменную, отопляемую пригретым воздухом, соборную мечеть, двухэтажное каменное с таким же отоплением медресе (училище) на 300 человек мальчиков, с общежитиями.
Как мы думаем, что наверное безизвестно Духовному собранию, что им же Хакимовым подарена два огромных крытых железом дома под женские мектебе, один из коих стоимостью в 4000 рублей перенесен к 3 соборной мечети, и в этих мектебе в данное время обучаются грамотности около 400 человек девочек. По достройке как мечеть, так и мектебе по дарственной записи им Хакимовым подарены в вечное и безвозмездное пользование местного мусульманского общества (вакуфными).

Кроме того Хакимов, как отзывчивый человек, делал и делает весьма крупные пожертвования, например, 2000 рублей на детские приюты, поддерживал и поддерживает разных погорельцев, приходя к ним на помощь постройкой мектебе и денежными пособиями на мечети. Делал пожертвования на медресе Усмания, на Торговую школу и коммерческое училище.

Всевышеизложенное добродеяния А. Хакимова имеют общегосударственную пользу и значение.
Будучи признательными А. Хакимову за такую общественную деятельность попечительство имеет честь покорнейше просить Оренбургское Магометанское Духовное Собрание благоволить войти с надлежащим ходатайством через Начальника Уфимской губернии в надлежащие Правительственные Учреждения о вознаграждении г. Абдуллатыйф Хакимова с сыновьями Мухаметназибом и Мухаметшакиром званием Потомственного Почетного Гражданина. При сем попечительства имеет честь представить гербовую марку 1 рубль 50 копеек. О последующем попечительство просит объявить 1913 года 22 октября
”. Россия империясенең “Потомственный почетный гражданин” дәрәҗәсе хәзерге заман шәһәрләребездә шушы төбәктә туып-үскән һәм аны дөньяга таныткан аерым шәхесләргә бирелә торган мактаулы исем белән тәңгәл килми. Ул чорда (1832-1917 еллар) бу дәрәҗә бөтен Россиягә караган һәм шәһәр халкының билгеле бер привилегияләргә ия булган аерым катлавына керүне аңлаткан. Мондый кеше җан башыннан түләнә торган салымнан, рекрутлык (хәрби хезмәткә кеше бирү) бурычыннан, җинаять кылган очракта тән җәзасыннан азат ителгән, шәһәр үзидарәсенә сайлый һәм сайлана алган, “Ваше благородие” мөрәҗәгатенә хокуклы булган. “Почетный гражданнар” кеше санын алу вакытында аерым исемлеккә теркәлгәннәр. 1897 елда алар саны ил буенча 342997 булуы мәгълүм (һәр мең кешенең өчесе)
. “Почетное гражданство” шәхси һәм нәселдән килүче була алган (личное и потомственное). Беренчесе бу исемне алучының үзенә генә кагылган, аңа православие чиркәве руханиларының балалары, 14-10 класс чиновниклары, университет яки башка югары уку йортын тәмамлаган табиб, фармацевт, ветеринар, агроном, инженер, рәссам, театр артисты һ.б. ирекле профессия кешеләре лаек саналган. Алар илдә күп булмаган, шул ук чыганак буенча 1897 елда Россия империясендә 3296 фәнни һәм әдәби эш белән шөгыльләнүче, 4639 инженер, 16742 табиб, 15237 рәссам, музыкант, актер исәпләнгән. Үз өлкәсендә 10 ел уңышлы хезмәт иткән, яки гыйльми дәрәҗәгә ирешкән “личный почетный гражданин” “потомственный почетный гражданин” исеменә дәгъва итә алган. Моның өчен ул Сенатка тиешле формада үтенеч белән мөрәҗәгать итәргә тиеш булган. Шулай ук сәүдәгәрләргә дә бу юл ачык булган: коммерция яки мануфактура советнигы исеме, дәүләт орденнары белән бүләкләнгән булса, 20 ел рәттән, бөлмичә, судка эләкмичә беренче гильдиядә торса, “потомственный почетный гражданин” исемен алу өчен үтенеч бирә алган. Мондый үтенечләр, бу мактаулы исемгә хокукны раслаучы тиешле актлар һәм шаһәдәтнамәләр белән бергә, Сенатка тапшырылган. Сенат, документларны тикшергәннән соң, аларны дөрес һәм кагыйдәләргә туры килә дип тапса, билгеләнгән формадагы “потомственное почетное гражданство”ны раслаучы грамота биргән. Грамота өчен акчалата җыем – пошлина түлисе булган, гражданин теркәлгән губерниянең хәйрия оешмалары файдасына – 60 сум көмеш, җирле сәүдә һәм сәнәгатьне үстерүгә – 240 сум көмеш һәм грамотаның үзе өчен – 30 сум көмеш. “Потомственный почетный гражданнар” илдә XX гасыр башында 197 меңләп булганнар (125 миллионлы халыктан), әйтеп киткәнебезчә, монда бу катлауга тумыштан керүчеләр дә, фән һәм сәнгать өлкәсендә зур уңышларга ирешкән ирекле профессия кешеләре дә, бай сәүдәгәрләр һәм эшмәкәрләр дә бар. Бу дәрәҗәгә ирешү, әлбәттә, татар мөселман кешесе өчен җиңел булмаган һәм җәмгыятьтә бер баскыч югары күтәрелүне аңлаткан.

Гаяз Исхакый Мәскәүдә чыгучы “Сүз” газетасының 1916 ел 14 август санында басылган “Яшь күңелләрнең бурычы” мәкаләсендә түбәндәгеләрне язган: “Казан газеталары фәүкелгадә (гадәттән тыш) бер зур милли хәбәр китерделәр. Уфаның һиммәтле байларыннан Гаделлатыйф хаҗи Хәкимов Казандагы Харитонов матбагасын йөз меңгә сатып алып, шул матбаганы “Өмид” белән берләштереп, дини китаплар нәшер итәр өчен ширкәт мәйданга китергән. Габделлатыйф хаҗи Уфа җәмгыяте хәйриясенә күптән түгел генә йөз мең сум иганә иткән заттыр. Габделлатыйф хаҗи Уфадагы үз мәхәлләсенең мәсҗеден, мәдрәсәсен бина иткән, бүгенге көндә үз хәрәҗаты (чыгымнары) берлән тәрбия итә торган заттыр. Габделлатыйф хаҗи Русиядә булган һәртөрле изгелек мөәссәсәләренә (оешмаларына) ярдәм итә килгән, үзе ышанган урыннарга малын кызганмый торган юмарт бер карт байдыр. Моның юмартлыгы илә бик күп җирдә мәктәп, мәдрәсә тәрбия ителде. Бик күп җирдә яңа мәчетләр салынды, бик күп җирдә иске мәчетләр төзәтелде”. Гаяз Исхакый Габделлатыйф Хәкимовның хәйриячелек эшен зурлап, олы яшьтәге хаҗиның иманын сүз белән түгел, ә эш-гамәлләре белән раславын яшь буынга үрнәк итеп куя. “Менә хәзер шул Габделлатыйф хаҗи дин, дип сөйләп кенә эш бетмәгәнне белгәнгә, акчасын кызганмаенча, 100 мең сум сарыф итеп, дини китаплары нәшер итәр өчен матбага ала. Шулай итеп хезмәт итү лязем, фарыз дип ышанганга газиз малын да кызганмый. Мең сум, ун мең сум, йөз мең сумнан тукталып тормый. Ник? Чөнки аның ышанган эшен эшләү тиешлегенә иманы камил. Чөнки аның аңлаган юлында изгелек итәргә ихласы таман. Ләкин шул карт хаҗи бабайның шулкадәр һиммәт итүендә, мохите бик тар бер бабайның шулкадәр җиһандарлык итүендә гыйлем, фазыл ягыннан аңардан бик күп дәрәҗә өстә торган яшьләргә гыйбрәт алачак бер нокта юкмы? Бар. Ул да хаҗи бабаның үзе ышанган, үзе өчен динлелек дип белгән һәрбер эшен эшләвендәдер. Тәрбия, уку ягынннан хаҗи бабайдан бик күп дәрәҗә торган яшьләр сыйныфын аерган нокта да менә шулардыр, хаҗи баба ышандымы, иман иттеме – эшли. Акча кызганмый, малдан тормый”. Цитатаны дәвам итми булдыра алмыйм: “...безнең аңлы дигән сыйныфыбыз да бераз хәрәкәткә килергә тиештер. Ул да сүз белән түгел, иман белән эшкә керешергә тиештер. Хосуса, эшне эшләүдә матди көч беренче дәрәҗәдә булганны бик белгән бу затлар җәмәгать эшләрендә дә матди көчләрне сарыф итә башларга, үзләренең теләкләрен мәйданга чыгарыр өчен матди көчләрне бергә җыеп, милли бер ширкәт мәйданга китерергә тиештер. Безнең ихтикадыбызча, бүгенге көндә безгә иң беренче кирәк булган ширкәт – үзебезнең милли әдәбиятыбыз, үзебезнең фәнни әдәбиятыбыз, үзебезнең чын матбугатыбызны алып бару өчен төзеләчәк ширкәттер. Хәзер халкыбызның кулында акча барда шундый бер милли ширкәт тәэсис (нигезләү) бик җиңел булачактыр. Ләкин, берничә шарты бар. Аларның беренчесе: акчалы кешеләрнең акчасына табынмаулары, икенчесе: зыялы дигән затларның әллә кемнәрнең бирүен көтеп тормаенча, иң әүвәл үзеннән башлаулары, өченчесе: кылны кырыкка ярып, бик акыллы булган булып маташа-маташа, форсатны качырмаулары”. Гаяз Исхакыйның бу фикерләре бүген әйтелгән кебек яңгырый, уйланырга этәрә. 20 гасырда икенче тапкыр “бик акыллы булырга маташып”, бәхәскә батып, тарих биргән шансны ычкындырмадыкмы? Үзебездән торганның барын да эшләдекме, эшлибезме?
Ике гасыр чигендә Бөгелмә
Мөхәммәтшакир Габделлатыйф улы Хәкимов Бөгелмәгә 1890 елларда килеп чыккан диләр. Кызык, ниләр күрде икән ул монда? Тимер юл станциясе төзү әле планда гына (Идел – Бөгелмә тимер юлы 1911 елда салына), олы су юллары юк, димәк, киң сәүдә җәелдерү шактый авыр булыр төсле, ләкин, шул ук вакытта, конкуренция дә түбәнрәк. Шәһәрнең электән килгән алыш-биреш үзәге икәнен, Уфа – Казан һәм Оренбург – Казан юлллары өстендә торганын, елына өч зур ярминкә узуын исәпкә алсаң, тәвәккәл, булдыклы, артында Хәкимовлар капиталы торган кешегә эш башларга кулай урын. 
Бөгелмә тарихта 1736 елдан билгеле. Татар авылы урынындагы бистәнең үсеше Оренбург крепосте барлыкка килү белән бәйле. Казах далаларына, Урта Азия ягына караган империя форпостына баручы юлларны карап, саклап торырга, ям куарга кеше кирәк була. Патша хөкүмәте монда хәрби хезмәттән отставкага чыккан солдатларны, Россиянең төрле губерналарыннан (Курск, Пенза, Сембер, Вятка, Кострома) күчеп килүче крестьяннарны китереп утырткан. 1781 елда Бөгелмә Уфа наместниклыгының өяз шәһәренә әйләнә, 1806 елдан Оренбург, 1851 елдан – яңа барлыкка килгән Самара губернасына керә. Бөгелмә өязе дигәч тә, аны хәзерге Бөгелмә районы чикләрендә күз алдына китерергә кирәкми. Өяз территориясе бүгенге Татарстанның Чирмешән, Әлмәт, Лениногорск, Бөгелмә, Азнакай, Баулы, Урыссу, Самара өлкәсенең Шентала, Клявлино районнарын колачлаган. XIX гасыр ахыры – XX гасыр башында Бөгелмә өязендә 62 мең хуҗалык кергән 60 зур авыл, 269 кече авыл, 231 утар исәпләнгән, 300 меңләп кеше яшәгән, аларның 90 меңгә якыны – рус, 110 меңләбе – татар, 30 меңе – башкорт, 38 меңе – мордва, 24 меңе – чуаш булган. Бөгелмәнең үзендә 1500 йорт булып, шуларның 67се генә таштан салынган. 1897 елгы халык санын алу буенча монда 7577 кеше көн иткән, 365 татар-мөселман яшәгән
.
Тагын йөзләгән татар крестьяннары һәм эреле-ваклы сәүдәгәрләре Бөгелмәгә атна саен узучы базарга килгәннәр. Елына өч тапкыр үткәрелгән ярминкәләр вакытында алар саны тагын да арткан. 9 марттан соң сигез көн дәвам иткән Март ярминкәсендә – 1000-1500, 8 июльдән алып өч көн барган Казан ярминкәсендә – 1500-2000, 14 сентябрьдән 22сенә кадәр сузылган Крестовоздвиженье ярминкәсендә 2500-3000 читтән килгән мөселман кешесе булган. Ярминкәләрнең соңгысы иң бае исәпләнгән, анда 30 меңләп кеше катнашкан, көмеш акча белән 1 миллион сумлык товар китерелгән. Бөгелмәләр фатирга керүчеләр исәбенә генә дә 4 мең сум табыш алганнар, ә шәһәр бюджетына 8 мең сум акча кергән.
Бу ярминкә зурлыгы буенча Самара губернасында икенче урында торган. Аның үзенчәлекле күренешен “Самарские губернские ведомости” газетасы репортеры болай сурәтли: “Здесь видим и русских баб в ярких праздничных сарафанах, и рослых мордовок в их высоких и красивых головных уборах, и чувашинок и вотячек в шлемообразных кичках, обвешанных медными бляхами и погремушками, татарок, завесивших себе лицо красными и белыми покрывалами и обутых в желтые ичиги и черные туфли. Одних татарских харчевен для черного народа и мелочных торговцев на ярмарке устраивается до десяти. В этих харчевнях подают чай, жареную баранину, салму, пельмень и другие татарские блюда. Однако значительные купцы из татар, носящие роскошные халаты из одреса, сверху их кафтаны из тонкого сукна, а на голове бархатные тюбетейки, великолепно расшитые золотом, харчевен не посещают. Они ходят в русские ресторации пить чай, а пищей довольствуются на квартирах”.

Крестовоздвиженье ярминкәсе Россиянең иң зур һәм бай Мәкәрҗә (15 июль-15 август) ярминкәсеннән соң уздырылганга күрә, аннан кәсәбәчеләр арзанлы киҗе-мамык тукымалар, тимер һәм чуен эшләнмәләр төяп килгәннәр . Аннары калган товар белән Бохара, Хива, Әфган якларына кәрван җыяр өчен Оренбургка юнәлгәннәр. Оренбург һәм Самара губернасы татарлары Казан сәүдәгәрләренә алга таба җирле заводларда эшкәртү өчен күмәртәләп балавыз сатканнар. Монда шулай ук дөя йоныннан киезләр, постаулар, татар читекләре, халат, чигүле кәләпүш-түбәтәйләр белән сәүдә иткәннәр. Ярминкә аяклы мал сату-алу урыны да булган, меңләгән баш ат кулдан кулга күчкән. Чабышкы сынау йөзеннән, Бөгелмә – Богырыслан юлында ат чабышлары үткәрелгән. Җиңүче атка – 60 сум, икенче килгәненә – 30, өченче урында калган чабышкыга 10 сум күләмендә акчалата бүләк бирелгән. Күпчелек очракта бүләк борынгыдан шәп җайдак булган башкорт егетләренә тәтегән.
Бу чорда Бөгелмә өязендә 240 сәүдәгәр булып, аларның биштән берен татар-мөселман тәшкил иткән, Бөгелмәнең үзендә 65 почетлы граждан һәм сәүдәгәр исәпләнгән, алар арасында 2 татар кешесе – гильдияле сәүдәгәрләр Хәкимов һәм Латыйпов булган
. Сату-алу эшендә татарлар, әлбәттә, моннан күбрәк булганнар, шул ук чыганак буенча – 19 кеше, алар вак сәүдә, кырык тартмачылык белән шөгыльләнеп, мещаннар хисабында йөргәннәр. Гильдияле сәүдәгәр, беренче гильдия, икенче гильдия дигәндә, бераз аңлатма биреп китү кирәктер. Укучыларыбыз патша Россиясенең нигездә феодаль дәүләт икәнлеген, җәмгыять мөмкинлекләре һәм хокуклары катгый билгеләнгән һәм нык аерылган катлау-сословиеләрдән торганлыгын хәтердән чыгармасыннар иде. Сәүдәгәр (купец) исемен йөртү өчен беренче чиратта сәүдә гильдиясенә кереп, бер урында теркәлергә кирәк булган (шуннан инде “казанский, уфимский, малмыжский, бугульминский и т.д. купец”). 1775 елда патшабикә Екатерина II манифесты буенча сәүдә эше белән шөгыльләнүче шәһәр кешеләре катлавы өч гильдиягә бүленә: беренче гильдиягә 10 000 сумнан артык капиталга ия булучылар, икенчегә – 1000 сумнан 10 000 сумга хәтле капиталлылар, өченчегә – 500-1000 сумлык капитал хуҗалары кергән. Капиталны күрсәтү ирекле, намус кушканча булган, беркем аны тикшермәгән һәм тикшерә алмаган, бу турыдагы донослар кире кагылган. Җан башыннан исәпләнгән салым урынына сәүдәгәрләр игълан ителгән капиталларыннан ел саен 1 процент җыем түләгәннәр.

1785 елгы “Жалованная грамота городам” буенча гильдияләр сәүдә монополиясенә ия була. Беренче гильдияле сәүдәгәрләрнең чит илләр белән сәүдә итү, диңгез корабларына хуҗа булу, ил буенча ирекле хәрәкәт (паспорт льготасы) хокуклары булган. Икенче гильдияле сәүдәгәрләр ил эчендә сәүдә итә, елга корабларына хуҗа була алганнар. Беренче ике гильдия шулай ук фабрика, заводлар оештыра алган. Өченче гильдиялеләр үзләре теркәлгән шәһәр һәм өяз чикләрендә сәүдә итәргә, трактир, постоялый двор тотарга хаклы булганнар. Россия империясенең финанс министрыгы карары белән 1824 елдан беренче гильдияле сәүдәгәргә түбәндәгеләр рөхсәт ителә: эчке һәм тышкы күмәртәле сәүдә, үз милкендә кораблар тоту һәм аларны товар белән чит илләргә һәм империя эчендәге портларга җибәрү, кибет, склад, фабрика, завод хуҗасы булу (аракы заводыннан тыш), банк эше, страхование белән шөгыльләнү, теләсә нинди суммага казна подрядлары, откуплар алу. Беренче гильдияле сәүдәгәргә үзе теркәлгән шәһәрдә генә ваклап сәүдә итү ярый, әгәр ул моны башка җирдә эшләргә теләсә, анда өченче гильдияле сәүдгәр таныклыгы алырга тиеш була. Икенче гильдияле сәүдәгәргә аерым чикләүләр куела. Ул күмәртәләп һәм ваклап сату итә алса да, чит ил белән еллык сәүдә әйләнеше 300 000 сумнан артмаска тиеш була, казна подрядлары алган очракта алар 50 000 сумнан зур була алмый, гомумән, 50 000 сумнан артык сәүдә килешүе төзергә, банк, страхование эше белән шөгыльләнергә ярамый. Фабрика, завод, кунакханә, төрле остаханәләр тоту рөхсәт ителә. XVIII-XIX гасырлар барышында капиталдан түләнгән гильдия җыемы үсә барып, 1 проценттан 5 кә җитә. XIX гасырның икенче яртысына гильдиягә керү өчен тиешле капитал суммасы да зурайган (беренчегә – 50 000 сумнан артык, икенчегә – 20 000-50 000 сум, өченчегә – 8 000-20 000 сум). 1854 елда Россиядә 180 300 сәүдәгәр исәпләнгән, шуларның 2 проценты беренче, 5,2 проценты икенче гильдиягә караган. 1863 елда кабул ителгән “Положение о пошлине за право торговли и других промыслов” (1865 елда кертелгән үзгәртүләр белән) гильдиягә керү өчен мәҗбүри булган капитал күләмен киметә, еллык җыемны билгеле бер суммага калдыра, өченче гильдияне юкка чыгара, бу гильдия сәүдәгәрләре мещан дип санала башлый. Шулай ук бу закон белән сәүдә һәм кәсәбә урыннарына билет алу тәртибе кертелә. Беренче гильдия таныклыгы белән уннан артык булмаган кибет, склад яки остаханә тотарга рөхсәт ителә, һәркайсына 20 сумнан 55 сумга хәтле торган билет алырга кирәк була. Икенче гильдияле сәүдәгәр һәрберсе өчен 10 сумнан 35 сумга кадәр  түләп 5 сәүдә ноктасы тота алган. Вак сәүдә алып баручы мещанга 2-10 сумлык 3 билет алып эш итәргә яраган
. Моннан тыш та күп төрле салымнар һәм түләүләр булган. Мисал өчен, 1874 елда Самараның икенче гильдияле бер сәүдәгәреннән алынган: «Гильдейских пошлин – 55 рублей, с них военный постой по 10% – 5 рублей 50 копеек, за билет на лавку 17 рублей, с него за военный постой по 10% – 1 рубль 70 копеек, государственных земских повинностей 12 рублей, в губернский сбор 5 рублей 50 копеек, в уездный сбор 8 рублей 23 копейки, в губернский сбор с билетов 68 копеек, в уездный сбор с билетов 1 рубль 23 копейки, и за билет для начальника семейства 1 рубль, а всего 107 рублей 65 копеек» (ГАСО, Ф. 146, оп. 1, д. 29, с. 76). Гильдиягә керү өчен югары таләпләр куелып, күп чыгымнар тотылганга, гильдияле сәүдәгәрләр саны аз булган. Бөтен Самара губернасында 1893 елда 26 беренче һәм 395 икенче гильдияле сәүдәгәр исәпләнгән
.
Шуның хәтле сум капитал таләп ителгән, җыемнар һәм салымнар түләнгән дибез. Күп булганмы бу, азмы? Ул заманның сумын бүгенге белән ничек чагыштырып була? Кайчагында, “биш сумга бер ат алып булган” диләр, дөресме икән шул? Эзләнә торгач, иң яхшысы эш хаклары һәм ризык бәяләрен чагыштырып карау булыр, дигән нәтиҗәгә килдек. Нинди чор булмасын, кешегә яшәү өчен тукланырга кирәк бит. 

1890-1910 нчы еллар аралыгында азык-төлек менә шулайрак торган (ул заманда кадак = 0,4 кг һәм пот = 16 кг белән исәпләгәннәр, без күзаллау җайлырак булсын өчен граммнарга күчердек):

· 1 кара ипи (400 г) – 4 тиен; 

· 1 ак ипи (300 г) – 7 тиен;

· арыш оны 1 кг – 6 тиен;

· югары сортлы бодай оны 1 кг – 24 тиен;

· макарон 1 кг – 20 тиен;

· перәннек 1 кг – 80 тиен;

· шикәр комы 1 кг – 25 тиен;

· кофе 1 кг – 2 сум;

· чәй 1 кг – 3 сум;

· тоз 1 кг – 3 тиен;

· сөт 1 л – 14 тиен;

· ак май 1 кг – 1 сум 20 тиен;

· сыек май 1 л – 40 тиен;

· тавык ите 1 кг – 80 тиен;

· сыер ите 1 кг – 45 тиен;

· бәрәңге 1 кг – 15 тиен;

· суган 1 кг – 5 тиен;

· кишер 1 кг – 8 тиен һ.б.

Әйбер бәяләре мондый:

· 1 ир-ат күлмәге – 3 сум;

· 1 пар күн итек – 5 сум;

· гармун – 7 сум 50 тиен;

· автомобиль – 2000 сум;

· эш аты – 70 сум;

· җигүгә яраклы ат – 150 сум;

· савым сыеры – 60 сум.

Кызыл мал, мануфактура дигәндә, солдат киеменә дигән постауның (сукно) бер аршыны (70 см) – 1 сум, югары сыйфатлы йон тукыманың – 1,5-3 сум булган, ситсылар 25-30 тиен торган.

2000 елда бер россияле елына уртача 118 кг ипи, он, макарон, ярма, 118 кг бәрәңге, 86 кг яшелчә, 34 кг җиләк-җимеш, 45 кг ит, 216 кг сөт һәм сөт ризыклары, 10 кг балык, 34 кг шикәр, тәм-том ашаган
. Бер гасырда корсагыбыз әллә ни үсмәгәндер дип фараз итсәк, тәм-том, җиләк-җимешне санамаган очракта да, 1900 елда тамак туйдырыр өчен аена 7–8 сум да кирәк булган дигән нәтиҗәгә киләбез.

Ярый, бусы булды бәяләр. Ә эш хаклары нинди булган?

Ил халкының 85 процентын тәшкил иткән крестьян елына яхшы дигәндә 50 сум акча эшли алган. Татар мәкале буенча “унныкы утыз икегә җиткән дә уникедә беткән”, ягъни эшләгәне ел әйләнәсенә ашарга җитсә, шуңа сөенгән.

Шәһәр җирендә иң аз хакка асрау (аена 3-5 сум) һәм ялчылар (аена 5-10 сум) эшләгәннәр. Ләкин, акчалата түләүдән тыш, хуҗа аларны үз хисабына ашаткан-эчерткән, киендергән, торыр урын биргән. Хезмәтчеләрдән бераз артык эш хакын провинциядәге завод, кечкенә мануфактура эшчеләре, кара эшчеләр, йөк ташучылар алган. Аларга аена 8-15 сум түләнгән. Еш кына эш хакының бер өлешен завод кибетеннән кыйбат бәягә начар сыйфатлы азык-төлек алынырга тиешле язу белән биргәннәр. Мәскәү һәм Петербургның зур машина төзү, металлургия заводларында эшләүчеләр аена 25-35 сум, югары квалификацияле токарь, слесарь, мастер, бригадирлар 50-80 сум алганнар.

Хезмәткәрләр арасында иң кечкенә эш хаклары түбән дәрәҗәдәге дәүләт чиновникларында булган (аена 20 сум). Шуның хәтле үк гади почта хезмәткәрләре, санитарлар, башлангыч сыйныф укытучылары, китапханәчеләргә түләнгән. Земство хастаханәләрендә табиплар 80 сум, фельдшерлар 35 сум алганнар. Гимназияләрнең өлкән сыйныф укытучыларының эш хагы 80-100 сум тәшкил иткән. Тимер юл станциясе башлыгы аена 150-300, Дәүләт Думасы депутаты – 350, губернатор – 1000, министр – 1500 сум алган
. Бу, әлбәттә, уртача саннар, шулай да товар бәяләре һәм хезмәт өчен түләү нисбәтен күзалларга мөмкинлек бирәләр. Шулай булгач, еллык сәүдә әйләнешен йөз меңнәргә җиткергән Бөгелмә сәүдәгәрләре төшеп калганнардан булмаган. Аларның тырышлыгы һәм булдыклыгы акча, мал табуга кайтып калмыйча, 1860-1870 нче еллар реформалары нәтиҗәсендә барлыкка килгән җирле үзидарә, земство эшләрендә катнашуда да күренгән.

XIX гасырның икенче яртысы Россия тарихына ил яшәешенең һәр тарафына: крестьян дөньясы, финанс, халык мәгарифе, земство, җирле үзидарә, суд, армиягә кагылган үзгәрешләр чоры булып кереп калган. Яңарыш җилләре безнең шәһәребезне урап узмаган, билгеле. Земство Самара губернасында, димәк аңа караган Бөгелмә өязендә илдә беренчеләрдән булып эшли башлаган. Җирле үзидарәнең төп органы булып өяз земство җыелышы торган, аның депутатлары “гласныйлар” дип аталган. Сайлаулар аерым-аерым курияләр буенча үткәрелгән. Беренче – җирбиләүчеләр куриясенә ким дигәндә 200 дисәтинә җир, 15 000 сум торган, яки елына 6 000 сумнан ким булмаган табыш китерүче күчемсез милек хуҗалары кергән. Икенче – шәһәр куриясендә гильдияле сәүдәгәрләр, еллык әйләнеше 6 000 сумнан ким булмаган предприятие яки сәүдә йорты, 500 сумнан ким тормаган күчемсез милек  хуҗалары торган. Крестьян куриясе буенча сайлаулар катлы-катлы булып, авыл кешеләре башта  волость җыенына вәкилләр, тегеләре – махсус сайлаучыларны, алары инде гласныйларны сайлаганнар. 1864 елның 10 декабрендә Бөгелмәдә беренче өяз җыелышына 45 гласный килә: 21 дворян, 3 шәһәр, 21 авыл  кешесе
. Җыелышның вәкаләте 3 ел була, аның утырышы елга бер тапкыр 10 көнгә чакырыла, гласныйларга түләү, ниндидер өстенлекләр каралмый. Өяз земство җыелышының карарларын үтәү өчен гласныйлар арасыннан башлык, ике әгъза, сәркатип, бухгалтер һәм китапханәчедән торган өяз земство идарәсе (управа) сайлана. Болар инде даими рәвештә, эш хакы алып хезмәт итәләр.

Шәһәр үзидарәсе 1870 елдан кертелә башлый. Ул сайлаучылар җыелышы, шәһәр думасы һәм управасыннан тора. Гласныйлар дүрт елга бер шәһәр сайлаучылары җыелышында сайлана. Сайлаучы булып 25 яше тулган,  губерна, зуррак өяз шәһәрләрендә ким дигәндә 1000 сумлык, башкаларда 300 сумлык күчемсез милек хуҗасы булган, шәһәр казнасына салымнар түләгән, беренче яки икенче гильдияле сәүдәгәрләр исәбенә кергән Россия империясе подданные саналган (1892 елгы Положение буенча). Аңа хәтле сайлауда приказчик, билет алып вак сәүдә белән шөгыльләнүче мещаннар да катнаша алган. Сайлаучылар өч төркемгә бүленгәннәр: салымнарның өчтән берен түләүче иң бай затлар, салымнарның икенче өлешен кертүче урта хәллеләр һәм салымнарның өченче өлешен түләүче калган шәһәр кешеләре. Җыелышта алар үз араларыннан шәһәр  думасына гласныйлар сайлаганнар. Христиан динен тотмаган кешеләрне  гласный, ягъни депутат итеп сайлау тыелмаса да, алар 20 проценттан артмаска тиеш булган. Гласныйлар саны шәһәр зурлыгына карап 20дән 40ка хәтле булган. Шуның өстенә шәһәр думасына өяз земство управасы җитәкчесе һәм епархия билгеләгән православие дин әһелләре вәкиле кергән. Ел буенда узган дүрт утырышта башкарма органнар эше, шәһәр бюджеты, керем һәм чыгымнар, җирле салымнар һ.б. каралган. Шәһәрнең көндәлек тормышы белән управа идарә иткән, анда губернатор раслаган шәһәр башлыгыннан тыш тагын ике әгъза, бухгалтер һәм эш алып баручы кергән. Земство вазыйфалары шактый киң: халыкны азык-төлек белән тәэмин итү, юллар һәм урамнарның төзеклеге, страхование, шәһәр планын булдыру, хәйрия, медицина, халык мәгарифе эшен оештыру, җирле сәүдә һәм кәсәбәчелеккә ярдәм итү булган. 1890–1893 елларда Бөгелмә земствосы эшчәнлегендә шәһәр кешеләреннән А. Шангәрәев, М. Фәсхетдинов, М. Салихов, Х. Хәмидуллин, 1913 елдан – Ш.Л. Хәкимов катнашкан
.
Бөгелмә үзенең төзелеше белән Россиянең башка өяз шәһәрләреннән әллә ни аерылмаса да, аның үз матурлыгы, үз төсе булган. Хәзер Ленин исемен йөрткән үзәк мәйдан гомер-гомергә Базар мәйданы дип аталган. Аның тирәли Казан, Базар, Стена арты, Собор урамнары буенча шактые бүгенгә хәтле сакланган бер-ике катлы таш сәүдә биналары һәм табышлы йортлар тезелеп киткән. Монда “Хәким бай йорты” – Шакир Хәкимовның сәүдә бинасы, янәшәдә кунакханә, Дәүләт банкы, училище, земство китапханәсе урнашкан. Мәйдан уртасында 1847-1866 елларда кирпечтән төзелгән Могҗиза кылучы Николай (Николай Чудотворец) соборының биш гөмбәзе һәм өч яруслы манарасы күккә күтәрелгән. 

Бу шәһәрнең икенче, ягъни яңа гыйбадәтханәсе, иске диелгәне Казан урамында (хәзерге Мәңгелек ут урыны) урнашкан Казанско-Богородицкий собор булган. Совет хакимияте чорында алар юк ителгән, соңгысының кирпеченнән җәмәгать мунчасы салганнар диләр. 

Шул ук 1866 елда Бөгелмәдә беренче мәчет тә төзелгән. Моның өчен  шәһәр үзидарәсе шәһәрнең көньяк-көнчыгыш читендә, Макар тавы итәгендә буш яткан урын бүлеп бирә. XIX гасыр уртасында Бөгелмәдә татарлар күп булмый (76 кеше), әмма алар монда даими яшиләр, аннан соң рекрутлар арасында да, төрмә тоткыннары арасында да мөселманнар күп була. Хәрбиләрнең ант кабул итүе дин әһеле катнашында уза. Шунлыктан Бөгелмәгә  тирә-юнь авыл мәхәлләләреннән муллалар килергә мәҗбүр була. Биш вакыт намаз кылыр өчен урын шәһәр кешеләренә генә түгел, атналар буе дәвам иткән ярминкәләрдә катнашучы татар крестьяннарына да кирәк була. Шул сәбәпләргә нигезләнеп Туктар авылы (хәзерге Башкортостан) ахуны Ф. Бикбов Оренбург Диния нәзарәтенә Бөгелмәдә үз хисабына мәчет салдыру үтенече белән мөрәҗәгать итә
.
Мәчет төзергә рөхсәт алу җиңел эш булмаган, моның өчен түбәндәге шартларны үтәү таләп ителгән: бу җирдә 200дән ким булмаган ир-ат мөселман яшәве, мәхәлләнең гомуми җыенда мәчет салырга теләк белдерүе, җирле дин әһелләренең моңа ризалыгы, мәхәлләнең гыйбадәтханә тотуны үз өстенә алуы, янәшәдә яшәүче христианнарны диннәреннән яздырмавы, Диния нәзарәтенең бәяләмәсе, җирле хакимиятнең мәчетне кирәк дип табуы. Шуннан соң җыенда сайланган вәкилләр карар кабул итәр өчен үтенечне губерна идарәсенә тапшырганнар. Мәчетләр җәмигъ һәм биш вакытлыга бүленгән, беренчеләрендә җомга намазы, башка бәйрәм намазлары укылган, биш вакытлыда, исеменнән үк күренгәнчә, биш вакыт намаз уку гына каралган, имам һәм мөәзин хезмәт иткән. Җәмигъ мәчеттә гадәттә имам, хатыйб һәм мөәзин булган. Мәчетнең финанс ягын сайлап куелган мөтәвәллият кайгырткан
.
Мәхәлләдә халык саны тиешледән ким булуына карамыйча, шәһәр хакимияте мөселманнар гозерен канәгатьләндерә. Бөгелмәдә авылча гади, бүрәнәдән салынган булса да, беренче мәчет калкып чыга, азан тавышы яңгырый. Ә инде Бөгелмәдә генә түгел, гомумән Самара губернасының өяз шәһәрләрендә беренче таш җәмигъ мәчет төзү безнең китабыбыз каһарманы Мөхәммәтшакир Габделлатыйф улы Хәкимовка насыйп була. 1895 елны Бөгелмә сәүдәгәрләре Исхак Ильясов, Ибраһим Биккулов һәм Шәфикъ Батыршин шәһәргә сәүдә эшләре белән бик күп мөселман килүе һәм аларның биш вакыт намазларын укырга урын җитмәвен әйтеп, яңа таш мәчет салдыру нияте белән йөри башлыйлар һәм 1895 елның 10 августында мәчет төзелешенә рөхсәт алалар. 350 кеше бергәләп намаз кылырлык таш мәчет Хәким байның, башка хәлле бөгелмәлеләрнең матди ярдәменә таянып, 1898 елда төзелеп бетә. Бу хакта  “Вакыт” газетасы язганны тагын кабатлап китәбез: “Бюрократиянең фиргавеннәр рәвешендә тордыклары бер заманда Бөгелмә шәһәрендә бик мәшәкатьләр илә гүзәл ... таш җәмигъ шәриф бина улынды. Шул вакыт Бөгелмәдә исправник хезмәтендә булучы Хәсән әфәнде Акчурин бу мәчетне бина итмәк хакында мәгънәви сурәттә ярдәм итдеке кеби сәүдәгәрләрдән Хәкимовлар матди җәһәттән күп хезмәт иттеләр. Соңра Шакир әфәнде Хәкимов мәчет хозурына мәктәп бина итеп, моның һәрбер хаҗәт нәрсәләрен бүгенге көнгә кадәр үзеннән биреп торды
”.
Мәчетнең имамы итеп Мөхәммәтрәшит Яруллин сайлана. 1900 елның 10 мартында Самара губерна идарәсе имам-хатыйплыкка 34 яшьлек Әхмәтҗан Мөхәммәтҗановны, мөәзинлеккә Минһәмәтҗан Мөхәммәдиевны раслый. 1902 елның 4 сентябреннән ахун, имам, мөгаллим булып Мөхәммәтгариф Хөснетдинов хезмәт итә
.

Бу рәсемдә Әхмәтҗан Мөхәммәтҗановның рус теле буенча имтихан тотканлыгы турында шаһәдәтнамәсен күрә аласыз
. 1891 нче елда кабул ителгән Россия кануны буенча югары мөселман дин әһелләре (ахун, имам-хатыйплар) рус телен бер класслы башлангыч халык училищесы программасы күләмендә белергә, ә авыл муллалары русча укый-яза алырга тиеш була. Бу тел цензын еш кына урап үтәргә тырышканнар: имтиханны мулла өчен рус телен белүче башка берәү тапшырган. Шуңа күрә 1897 елдан имтихан бирүчеләргә ике фотография алып килү тәртибе кертелә, фотоларның берсе училище документларында кала, икенчесе шаһәдәтнамәгә беркетелә. Шулай итеп, Бөгелмәнең имамы рус телен белгән яңача карашлы кеше булган дияргә нигез бар.

Мәчет каршында 1898 елдан малайлар һәм кызлар өчен җәдитчә мәктәпләр эшләгән. 1909 елның 1 ноябреннән мәчеткә кушып төзелгән бинада (флигельдә) рус-татар училищесы ачылган, 20 кешелек төркемдә укулар башланган. Халык училищелары инспекторы мода уку-укыту эше белән танышып, хисабында болай язган: “мәктәп барлык кирәкле инвентарь белән җиһазланган. Укытучы итеп белемле яшь татар кешесе чакырылган, дәресләр уңышлы бара”. Төшкә кадәр балалар дин дәресләре һәм татарча укырга-язарга өйрәнсәләр, төштән соң рус теле, математикадан сабак алганнар. Әлеге училище да Хәким бай акчасына яшәгән.
Бөгелмәнең Ак мәчете ул заман өчен шәһәр чите саналган җирдә, хәзер 2 нче мәктәп-лицейның башлангыч сыйныф укучылары белем ала торган “кече мәктәп” урынында урнашкан була. Революция елларында мәчет бушап кала, ләкин озакка түгел, 1922 елны аның ишекләре кабат ачыла һәм анда мөселманнар яңадан биш вакыт намаз укый башлый. 1930 елда Мөхәммәтрәшит Яруллин “контрреволюцион эшчәнлеге өчен” сөргенгә куыла, “җәмәгатьчелек соравы буенча” мәчет ябыла. Дин тотучылар җибәргән күп санлы шикаятьләрне тикшерергә 1932 елда Казаннан килгән комиссия мәчетнең ташландык хәлдә, ватык ишек һәм тәрәзәләр белән торуын, эченә чүп-чар ташлануын күрә. Мөселманнар намазны мәчет ихатасында укырга мәҗбүр булалар. Тикшерү киткәннән соң җирле мәхәлләгә “алдагы күрсәтмәләргә кадәр” дини йолаларны үтәргә рөхсәт ителә. Шул чорда, барлык авырлыкларга карамастан, шәһәргә Башкортстанның Чакмагыш районыннан Бохарада белем алган указлы мулла Лотфырахман Кәримов килә һәм мәчеттә янә азан тавышы яңгырый башлый. 1928-1940 елларда шәһәрдә булган 6 чиркәүнең 2се ябыла һәм сүтелә. Мәчет исә үз эшен туктатмый, анда йөрүче халык саны да арта. Моны колхозга керергә теләмәгән, авылдагы хәерчелектән качкан авыл халкының шәһәргә агыла башлавы белән аңлатырга була. 1937 елда Бөгелмә шәһәренең тулы булмаган урта мәктәбе укучылары һәм ата-аналары, мәчетне ябып, аның бинасында мәктәп ачу турында карар чыгаралар. Бу карарга 23 кеше кул куя. Әмма шәһәр мөселманнары мәчетне саклап калалар.

1940 елның беренче яртысына хәтле әле Бөгелмәдә мөселманнар җәмгыяте була һәм Ак мәчет эшләп килә. Ләкин шул елның 20 июнендә ТАССРның Югары Советы карары белән мәчет ябыла, аның бинасы шәһәргә тапшырыла. 1941 елның 26 февралендә мәчет манарасы сүтелә. Мурманск өлкәсенә сөрелгән Лотфырахман хәзрәт Кәримов 1944 елда Бөгелмәгә әйләнеп кайта һәм ярымҗимерек мәчеттә яңадан намазлар укыла башлый. Сугыш чоры булганга, шәһәр хакимияте моңа ачыктан-ачык каршы төшә алмый. 1946 елда указлы мулла вафат була, ә 1949 елда мәчет бинасын радиоузелга тапшыралар. Ул 1953 елга кадәр эшли. Шәһәр халкы яңалыкларны шуннан тыңлый торган була. 1960 нчы елларда мәчет бинасын, башкача җимереп бетерә алмагач, шартлаталар һәм аның ватыкларын шәһәр сулыгына илтеп түгәләр
.

Бөгелмәнең игелекле бае Шакир Хәкимов
1890 нчы еллардан Мөхәммәтшакир Габделлатыйф улы Хәкимовның (Хәким байның) исеме Бөгелмә тарихы белән тыгыз бәйләнгән. “Бер арба кызыл мал төяп килеп”, кыска арада Бөгелмәдә киң сәүдә җәелдерә алуы хак
.  Ләкин монда төпләнеп киткәнче үк аның бу җирдә чит-ят булмаганын шикләнмичә әйтергә була. Шакирның татар дөньясында байлыгы, диндарлыгы һәм киң хәйрия эшчәнлеге белән танылган Габделлатыйф хаҗи Хәкимов улы икәнлеге, әлбәттә инде, шәһәр халкына билгеле булган. Малмыжга еш кайтып-килеп йөргән, сату-алу эше белән гел юлда булган, ярминкәләрдә сәүдә иткән сәүдәгәр Бөгелмәне ничек тә урап үтә алмаган. Аннары, нәсел-нәсәбен белмәгән кешегә татар бае кызын бирәме? Ул заманда никах ата-ана ризалыгы белән, ике якның килешүе белән генә була алган. Мөхәммәтшакир Әлмәт сәүдәгәре Исхак бай кызы белән Бөгелмәдә гаилә корган, монда аның балалары туган: 1901 елны – Габдулла, 1905тә – Фәйзерахман, 1912 елны – кызы Асия
.  Ләкин сәүдәгәрнең олы улы, бөек адашы кебек, авыр чиргә дучар була һәм 11 яшендә чахотка (үпкә туберкулезыннан) дөнья куя. Аны коткарыр өчен атасы чит илләргә – Франциягә, Германиягә дә алып барган диләр, ләкин әле антибиотиклар уйлап табылмаган чорда бу чирнең дәвасы булмый шул.
Габделлатыйф Хәкимов һәм аның уллары, мөстәкыйль сәүдәгәрләр булсалар да, капиталларын берләштереп эш йөрткәннәр, ягъни бердәм “Торговый дом “А. Хакимов и сыновья” фирмасын тотканнар. Мондый зур сәүдә оешмалары күп төрле товарны күмәртәләп һәм ваклап сату-алу, чит илләр белән сәүдә итү өчен булдырыла. Компания оештырып, бер фамилия астында эшләгән очракта, чит илләр белән сәүдәнең рөхсәт ителгән суммасын катнашучылар санына ярашлы рәвештә арттырга мөмкин була. XIX гасыр ахыры– XX гасыр башында Россиядән иң күп чыгарылган товар – икмәк булган. Хәкимовлар да бу табышлы эштән калмаганнар: Агыйдел буендагы Дүртөйле пристаненда икмәк кабул итү пунктлары, амбар, тегермәннәре булган, йөз меңләгән пот арыш, солы, борчак, карабодайны Россия шәһәрләренә һәм Европа илләренә озатканнар. Абыйсы Мөхәммәтнәҗипнең киң колачлы икмәк сәүдәсе белән чагыштырганда, Мөхәммәтшакирның Бөгелмәдәге эшләре тыйнаграк күренгән, ахрысы. Халык телендә мондый сүз калган: “Хәкимовларның әти-әниләре Уфадан килеп йөри торган булганнар. Бер килүләрендә, улларының мөлкәтен (өйләрен, кибетләрен һ.б.) карап йөргәннән соң, “Бу улыбызның байлыгы башка балаларымның байлыгына караганда бигрәк аз инде” дип көенгәннәр, имеш...”
Бүгенгәчә сакланган кәгазьгә басылган реклама-игъланнар да, таштан һәм агачтан салынган йортлар да Шакир Хәкимовның сәүдәсе гөрләп барганлыгын раслый. Белдерүләрдән күренгәнчә, иң беренче чиратта Хәкимов кибетләрендә чәй-шикәр, аннары мануфактура, киҗе-мамык, йон тукымалар, постау, драп, бәрхет, плюш, бәйләм шәлләр һәм хәтта резин галушлар да сатылган. Чәй-шикәр дигәннән, чәй эчү татар өчен табигый, аннан аерылмас бер сыйфат кебек тоела. Ә бит чәй чын-чынлап Россия халкы тормышына XIX гасыр ахырында гына тимер юл төзелү сәбәпле үтеп керә. Монда тимер юлның ни катнашы бар дисезме? Бар, бик бар шул. Урыслар чәйне Петр I әтисе Алексей Михайлович заманында беренче тапкыр татып карыйлар. Кытайдан меңәрчә чакрым араны олаулар белән алты айдан артык килгән бу үлән алтын бәясе торган һәм байларда дару урынына тотылган. Безнең якларга чәй алданрак килеп җитсә дә, 1880-1890 нчы елларда Самара-Уфа, Уфа-Златоуст һәм Себер магистрале тимер юллары төзелгәч кенә арзаная һәм гади халык авызына тия. Һиндстан белән Цейлоннан чәй Одессага диңгез юлы белән китерелә башлый. Шулай итеп, ерак юллар үтеп килгән чәй безнең халыкның үз эчемлегенә әйләнә. Иң яратып кулланылганы кара чәй була, аның да арзанлысы – такта чәй, ягъни кирпеч я плитка кебек прессланган чәй яфраклары (ә бәлки, ботаклары да). Ярлы булса да кунакчыл кеше билгеләмәсе булып калган бит ул “такта чәй – якты чырай”. Хәким бай кибетләрендә такта чәй дә, бөртеклесе дә сатылган, кара, яшел, чәчәк чәйләре, күңелең ни тели, акчаң нәрсәгә җитә – ал гына.
Чәй-шикәр белән сату итүче Шакир Латыйф улы товарын йөзе белән күрсәтә дә белгән. Ел саен православныйларның Пасха бәйрәмендә сәүдәгәр йорты кырыендагы яшел үләнлеккә 4 кранлы олы-олы самавырлар чыгарып утыртылган, асраулар чәй янына төрле төскә манылган йомыркалар, яңа пешкән камыр ризыклары ташып торган. Тәм-том белән чәй эчеп, буяган йомырка алып, юмарт хуҗаны мактый-мактый кунаклар бәйрәмне дәвам итәргә киткәннәр.

1912 елда Базар урамында Шакир Хәкимов акчасына төзелгән табышлы йорт калкып чыга, дөресрәге бу бер түгел, бер-берсенә кушылган ике катлы өч кирпеч бина. Почмакта урнашканы өстендә хәзерге көндә Бөгелмә символына әйләнгән дүрткырлы гөмбәз күтәрелә. Бу бинаның беренче катында Хәкимов кибете урнашкан була, халык кызыл мал, мануфактура тирәсендә кайнаша, ә икенче катта музыка тавышы яңгырый. Сәүдәгәр улы Леонид Иванович Миляков, арендага алып, монда шәһәрдә беренче кинотеатр, ул замандагыча әйтсәк – “электротеатр” ача. “Идея” дип аталган бу кинотеатрда 200 кешелек зал, зур фойе, буфет була, экран янында тавышсыз кино күрсәткәндә аккомпанемент уйнар өчен рояль тора. Касса, тамаша залы, керү-чыгу урыннары электр уты белән яктыртыла. Заманасы өчен зур яңалык, күрелмәгән диярлек нәрсә булган электр яктысын ишегалдында ук урнашкан һәм мазут белән эшләүче электр станциясе биргән, ул да Хәкимовныкы булган диләр. Исемен “Заря”га алмаштырган кинотеатр әле бөгелмәлеләргә озак еллар хезмәт итте. Бүген бу бинада Татар мәдәният үзәге эшли, спектакль, концертлар, башка төрле мәдәни чаралар уздырыла. Хәзерге Ярослав Гашек урамы буенча сузылган икенче терәлеп торучы корпусның аскы каты сәүдә өчен, өсте – торак, чәйханә, шәһәрдә беренче ресторан буларак файдаланыла. Совет чорында монда телефоннан сөйләшү пункты булганын әле күпләр хәтерлидер. Дөнья ничек тиз үзгәрә – хәзер сөйләшү пункты һәркайсыбызның кесәсендә. Өченче бинада мазут белән эшли торган “тыр-тыр” электр станциясе урнашкан була, аннары ул шәһәр электр челтәренең административ бинасына әверелә.

Мондый табышлы йортларны, исеменнән үк күренгәнчә, сәүдәгәрләр табыш, файда алыр өчен төзиләр. Аларда төрледән-төрле кибетләр, кунакханәләр һ.б. урнашкан, шулай ук аннан арендага торак бирелә алган. Бу биналарда хуҗалар үзләре яшәмәгәннәр, таш нигездә бүрәнәдән күтәрелгән алтыпочмаклы, түбәсе калай белән ябылган өйләрдә торуны кулай күргәннәр. Аларның йортлары гади авыл өеннән ныклыгы һәм биеклеге белән генә аерылган. Шәһәрдә ике катлы биналар да очраштырган, гадәттә аскы кат таштан салынып, кибет я склад булып хезмәт иткән, ә агачтан салынган икенче катта хуҗа үзе гаиләсе белән яшәгән.

Шакир Хәкимовның Богырыслан урамында (хәзерге Совет һәм Муса Җәлил урамнары кисешүе) урнашкан өе шундый йорт мисалы. Аскы кат кирпечтән, идәне цемент белән катырылган, диварлары штукатурланып буялган. Өске кат такта белән тышланган бүрәнәдән, монда инде биек түшәмнәр, зур тәрәзәләр, такта идән, агач ишекләр күрергә мөмкин булган, йортны чынаяк кирпеч (кафель) белән тышланган мичләр җылыткан. Өй эче, шәһәр музеенда сакланган кәнәфигә карап фикер йөртсәк, зиннәтле һәм матур итеп җиһазланган булган. 1915 елда Бөгелмәдә күчемсез милеккә салым түләүче татарлар исемлегендә Шакир Латыйф улы Хәкимов 365 сумлык түләүләр белән беренчеләрдән торган.

1918 елның октябрендә Хәким бай һәм аның гаиләсеннән тартып алынган бинада коммунистлар клубы ачыла, иң зур бүлмә утырышлар залына әйләндерелә, башкаларында китапханә, уку бүлмәсе оештырыла. Монда 1918 елның ноябрендә РКП(б)ның беренче өяз комитеты сайлана, кызылларның 5нче армиясенең сәяси бүлеге, армия газеталарының редакцияләре урнаша, җирле “Советская республика” газетасының беренче саны басмага әзерләнә. Ишегалдындагы таш складларда Кызыл Армиянең коралы саклана. Тик бу әле күпкә соңрак, ә 1909 елда йорт салып кергәндә, Хәким бай тыныч имин тормышка өмет иткәндер, килер шундый заман “Байлар бетсен!” дип кычкырып, якташлары үз өеннән куып чыгарырлар, хәләл малын талап алырлар дип күз алдына да китермәгәндер.

Югыйсә Бөгелмә һәм анда яшәүчеләр өчен иганәне юмарт биргән,  кешеләр белән гадел булган Хәким байны тирә-як халкы хөрмәт иткән. Аның йортын төзегән балта осталарының берсе сөйләгәне сакланып калган: “Аларда эшләгәндә ул көн саен сарык суйдырып, безне сыйлый иде. Шуның өстенә Шакир хезмәтебезгә мул итеп түләде дә”. Безнең көннәргә килеп җиткән тагын бер хикәят: “Таңнан торып урам себерүче бер абзый Хәким байның иркен тормышына кызыга икән. Урамда бер очраткач: “Син бәхетле кеше! Аллаһы тәгалә сиңа байлык һәм рәхәт тормыш биргән, ә мин иртәдән кичкә кадәр баш күтәрми урам җыештырам,” – дигән. Хәким бай ни дип тә җавап бирмичә, аны себеркесен калдырып торып, бер көнен үзе белән үткәрергә чакырган. Тегесе шатланып риза булган, тик көне буе елгыр сәүдәгәр белән янәшәдә чабулап йөреп, кичкә хәлдән тайган, өенә кайтып, ял итәсе килгән. Ә җавапка Хәким бай: “Син нәрсә, әле иртә, эшнең яртысы гына башкарылды. Иртәгегә дә барыбызның: урам себерүченең, ат караучының, аш пешерүченең, кибеттәге приказчикның эше барсын, ашы булсын өчен санарга, исәпләргә, оештырырга кирәк”, – ди икән. Моны ишеткән урам себерүче, имеш, “Үзеңә булсын андый бәхет!” – дип кул селтәгән дә, себеркесен эзләп киткән
.
Әтисе, абыйсы белән бергәләп эш алып барса да, никтер Шакир Хәкимов губерна шәһәре булган Уфада түгел, ә Бөгелмәдә төпләнеп калган. Монда замана шаукымы, “кадимче аталар – мәгърифәтле балалар” проблемасы үз ролен уйнаган, ахрысы. Фактларга карыйк. Габделлатыйф хаҗи “Әл галәми әл ислами” (“Ислам дөньясы”) газетасын финансласа, улы “Әл Ислах” (мөхәррире Фатих Әмирхан) һәм “Таң йолдызы” (Гаяз Исхакый) газеталарына акчалата ярдәм иткән. Шакир Хәкимов шулай ук 1905 елда Түнтәрдә икенче имам булып торган Мөхәммәтнәҗип хәзрәтнең (Нәҗип Шәмсетдиновның) җәдит мәдрәсәсе өчен ак таштан 17 тәрәзәле 140 квадрат метрлы уку бинасы төзеткән. Ә 1912 елда Габделлатыйф Хәкимов ярдәме белән Түнтәрдә кызыл кирпечтән 14 тәрәзәле 140 кв. м мәйданлы мәдрәсә бинасы торгызылган. Ата кеше Ишми ишан, камчылы ишан булып телгә кереп калган Ишмөхәммәт хәзрәткә (Ишмөхәммәт Динмөхәммәдевкә) теләктәшлек иткән булса кирәк, Мөхәммәтнәҗип Түнтәри язмаларыннан шулай күренә
. Мөхәммәтнәҗип белән Ишмөхәммәт арасында каршылык зур була. “Ике хуҗалык арасында 2 метр чамасы биеклектә таш койма бар иде” дип сөйлиләр. Ике мәдрәсә шәкертләре арасында да ызгышлар, сүз көрәштерүләр булып тора. Хәтта ерак мәдрәсәләрдән дә муллалар һәм шәкертләрнең Түнтәргә килеп җәдит-кадим темаларына рәсми рәвештә сүз көрәштерүләре билгеле. Ул вакытларда шәкертләрне болай аралашуы “моназара” дип аталган. 1917 елгы Октябрь революциясеннән соң Түнтәр мәдрәсәләренең икесе дә ябыла, биналары дәүләт карамагына күчә. Мәдрәсә мөдәррисләре – 1918 елда Ишмөхәммәт хәзрәт һәм 1930 елда Мөхәммәтнәҗип хәзрәт – кулга алыналар. 1919 елның 8 маенда Ишмөхәммәт хәзрәтне Малмыжда, дөресрәге Малмыж белән Кәннә арасындагы ерганакка алып килеп, төнлә аталар. Мөхәммәтнәҗип хәзрәт Казан төрмәсендә вафат була
. Кадим-җәдит бәхәсе ике якның да дәһриләр тарафыннан юк ителүе белән тәмамлана.
Шакир Хәкимов Бөгелмә өязендә татар мәгарифен үстерүгә, халыкны агартуга, аң-белем таратуга үзеннән зур өлеш кертә. Аның Бөгелмәдә беренче таш мәчет төзү өчен матди ярдәм күрсәткәне, мәктәп-мәдрәсәләрне үз акчасына асраганы хакында без әйтеп киткән идек инде. 1913-1916 елларда ул өяз земство жыелышына гласный, ягъни депутат булып сайлана һәм җирле үзидарәдән татар-мөселман уку йортларын да башкалар белән тигез финанславын таләп итә. 1914 елгы бер чыгышында Шакир Хәкимов болай ди: “Безнең балалар туры мәгънәсендә бөтен мөселман җәмәгатеннән кергән хәер-сәдака исәбенә укыйлар. Иң башта балаларның ата-аналары түләргә мәҗбүр, бу түләү бер укучыга елына 25 тиеннән 1 сумга хәтле була; аннары укучылар үзләре, урнашкан гадәт буенча, һәр атна кич мәктәпкә я 1, я 2 тиен, кем күпме булдыра ала, шуның кадәр алып киләләр... Укытучылар, бушлай ук булмаса да, сәдакага тиң кечкенә хакка эшлиләр... Укытучыга еллык түләү 25 сум булган мәктәпләр бар, анлык та мөмкинлеге булмаган, муллалар балаларны бернинди әҗер алмыйча хәреф танытучы мәктәпләр бар”. Шундый авырлыклар белән булса да, 1913 елда Бөгелмә өязендә халык өчен 206 уку йорты эшләгән, шул исәптән – 8 мәдрәсә һәм 109 мәктәп. Православие динендәге балаларның 26, мөселман балаларының 74 проценты укырга-язарга өйрәнә алган
.

1887 елда Бөгелмә өязендә яшәүче татарларның 0,16 проценты гына русча укый-яза белгән. Аннан соң елларда да бу сан шуннан әллә ни артмаган. Ни өчен? Мөмкинлек булмаганмы, теләкме? Земство 1875 елда ук мәдрәсәләрдә рус телен укытуны кертергә омтылыш ясап карый, ләкин Түбән Чыршылы (хәзерге Лениногорск районы) һәм Бәйрәкә (хәзерге Урыссу районы) авыллары халкының кискен каршылыгына очрый. Татарлар өяз халкының яртысын тәшкил итүләрен һәм барлык салымнарны башкалар белән тигез түләүләрен исәпкә алып, земство шулай да бу ике мәдрәсәгә матди ярдәм бүлеп бирә. 1892 елда инде өяздә дүрт мәдрәсә эшләп килә, аларга земство елына 200 сумнан ярдәм күрсәтә. Өяз земство җыелышында гласныйлар Нуретдин Азаматов һәм Йосыф Хәлилов бу сумманы 100 сумга арттыруны сорыйлар. Җыелыш финанслауның шарты итеп мәдрәсәләрдә рус теле дәресләрен кертүне куя. Татар-мөселман депутатлар моңа риза булмыйлар. 1893 елда земство Әлмәт авылында рус-татар мәктәбе оештырырга талпына, хәтта укытучылар штаты билгеләнә, тик әлмәтләр балаларын бу мәктәпкә җибәрүдән баш тарталар.

1907 елда земствога татар авылларының старосталары һәм муллаларыннан мәктәпләрне тоту (ремонт, укытучыларга эш хакы, җылыту, яктырту) өчен ярдәм сораган берьюлы 26 гариза керә. Ләкин земство хөкүмәт рөхсәте белән һәм контроле астында эшләгән мәктәпләрне генә финанслый алган. Шунлыктан татар-мөселман уку йортларына чиркәү мәктәпләренә (церковно-приходская школа) бирелгән хәтле акча бүләргә карар кылына. Өяздә ел буена халык мәгарифенә тулаем 49 мең сум тәгаенләнсә, татар мәктәпләренә 3 мең сум (бер укучыга 28 тиен) тия. 1908 елда татар җәмәгатьчелеге хакимият өчен көтелмәгән башлангыч белән чыга. 1907 елда Бәйрәкә авылында җирле муллалар Мәсгут һәм Мөхсин Гобәйдуллиннар (атаклы композитор Софья Гобәйдуллина шул нәселдән), Бөгелмә имам-хатыйбы Әхмәтҗан Мөхәммәтҗанов җитәкчелегендә мөселман тәрәкъкыйпәрвәрләр (прогресс яклылар) җәмгыяте төзелә. Аның төп максатлары мәктәп-мәдрәсәләрдә уку-укытуны заманча итеп кору һәм ярлы-мохтаҗларга ярдәм оештыру була. Бу җәмгыять татар мәктәпләренә мөгаллимнәр әзерләү өчен Бөгелмәдә ике еллык педагогик курслар ачарга тәкъдим итә һәм аның программасын эшли. Курсларда мәдрәсә тәмамлаган 80 шәкерт дин гыйлеме, татар, рус телләре, арифметика, тарих, география, геометрия, физика, табигать белеме, педагогика буенча белем алырга тиеш булалар. Земстводан курсларны оештыру өчен 3000 сум бүлеп бирү сорала. Ни кызганыч, ул чорда бу план тормышка ашмый кала. Февраль революциясеннән соң гына Бөгелмәдә татар-башкорт курслары, аннары укытучылар әзерләүче икенче баскыч мәктәбе ачыла. Анда Кәбир һәм Фазыйл Туйкиннар, Һади Атласи һ.б. татар дөньясына билгеле затлар эшли.

Шакир Хәкимов ярдәме һәм тырышлыгы белән 1914 елда земство тарафыннан татар-мөселман уку йортларына 6000 сум матди ярдәм күрсәтелә, мәктәпләрне тикшерер өчен 500 сум бүлеп бирелә. Әкренләп мәктәпләрдә рус сыйныфлары, аннары дәүләт программасы белән эшләүче рус-татар мәктәпләре ачыла. Алар дүртьеллык булып, укытуны беренче ике елны туган телдә, аннары рус телендә алып бару каралган була. 1916 елга Бөгелмә өязендә мондый мәктәпләр саны 14 җитә, анда программага өстәп, һөнәри белем һәм күнекмәләр дә бирәләр, агач эшенә, балта осталыгына өйрәтәләр. Әлмәт белән Бәйрәкәдә кызлар өчен дә рус-татар мәктәпләре эшли. Башка мәктәпләр Сугышлы, Урдала, Иске Иштирәк, Мәсәгут, Сукояш, Тымытык, Бигәш, Кандыз, Әпсәләм, Әбдикәй авылларында урнаша
.

Татар халкының рус телен укытуга озак вакыт каршы торуы наданлык вә тәгассыйб, ягъни фанатизм белән генә аңлатылмыйча, тамыры тирәндә икәне хак. Урыс хөкүмәтенә, ул яктан килгән барча эш-гамәлгә ышанмау, шикләнеп карау – ачы тәҗрибә нәтиҗәсе. Империя сәясәте – илеңне алгач, телеңне, динеңне дә тартып алу икәнен татар халкы ачык күргән, гасырлар буена үзен саклап калу өчен көрәшкән. 1905 елда патша Манифесты Россиядә сүз һәм вөҗдан иреге игълан иткәч, көчләп чукындырылган, әмма ата-баба диненнән баш тартмаган татарлар күпләп мөселманлыкка кайта. Фактта алар кайвакыт берничә буын гомере дәвамында үзләрен мөселман дип саныйлар, шәригать кушканча яшиләр. Ләкин Россия империясе кануннары буенча православиедән чыгу җинаять дип санала, “отпавший”ларны үгет-нәсыйхәт түгел, туган җирләреннән күчерү, мал-мөлкәтләреннән мәхрүм итү, Себер сөргене, котыртучы саналганнарны каторга көтә
. Исламга кайтырга җөрьәт иткәннәрнең фаҗигале язмышы Гаяз Исхакыйның “Зөләйха”сында ачык сурәтләнә. Дингә береккәнлекне көч белән җиңеп булмасын аңлагач, Идел буе төбәкләрендә җирле администрацияләр, рәсми танымасалар да, бу хәлгә күз йомарга мәҗбүр булалар. Авылларына поп аяк бастырмаган, чиркәү төзетмәгән, ләкин барыбер христиан саналган татарларга мөселман мәхәлләсе оештырырга, мәчет салырга, мулла чакырырга мөмкинлек бирелми. Ә бит ул чорда туу, үлем, никахны теркәү – барлык гражданлык актлары дини булган, метрика кәгазьләрен тутыру чиркәү, я мәчеткә йөкләнгән. Турыдан-туры эзәрлекләү булмаганда да бу кешеләрнең нихәтле хокуксыз булганнарын, нинди аянычлы хәлдә яшәүләрен күз алдына китерү кыен түгел: исемеңне, җәмәгатеңне, балаларыңны, мал-мөлкәтеңне дә дәүләт синеке итеп танымый булып чыга.

Рәсми саннар буенча 1905 елның 17 апреленнән 1910 елның 1 гыйнварына кадәр Казан губернасында 38999, Уфада – 4505, Сембердә – 4360, Пензада – 866, Оренбургта – 539, Вяткада – 427, Самарада – 71, Саратовта – 38, Тамбовта – 23, Әстерханда – 6, Рязаньда – 4, барлыгы 49839 кеше исламга кайта. Бу ул замандагы керәшен татарларның яртысы дигән сүз
. Бөгелмә өязенең Кәҗәбаш авылында да 6 гаилә мөселманлыкка кайтырга карар кыла. Алар киңәш сорап мохтаҗларга һәрчак ярдәм кулы сузучы, ихтирамга һәм ышанычка лаек кеше булып танылган сәүдәгәр Шакир Хәкимов янына киләләр һәм өметләрендә алданмыйлар. Хәким бай аларга патша Манифестының гарәп хәрефләре белән басылган текстын күрсәтә, укып һәм аңлатып бирә, сәүдәгәрнең приказчигы Гатаулла тиешле гариза язарга ярдәм итә. Крестьяннарның үтенече канәгатьләндерелә, алар Самара консисториясенең 1906 ел 5 июнь 6797 санлы указы белән православныйлар исәбеннән чыгарыла. Авыл побы язмаларына караганда, исламга кайткан авылдашлары аны тыңларга теләмиләр, өйләренә кертмиләр, ишегалдыннан сәнәк белән янап, куып чыгаралар. Мөселманнар аларга туганнарча карый, төрлечә ярдәм күрсәтә, балаларын мәктәпләргә кабул итә, бушлай укыта һәм ашата, өлкәннәргә түбәтәй, өс киеме, күлмәк-ыштанлык тукыма бүләк итә
.

Киң күңелле, шәфкатьле кеше буларак, Шакир Хәкимов фәкыйрь, мескен һәм ятимнәрнең хәлен яхшырту максатында төзелгән хәйрия оешмалары эшендә катнаша, төрмә мәхбүсләрен кайгырту комитетына, ятим балалар приютларының өяз попечительствосына керә. Бөгелмәдә ата-аналары ваба (холера) чиреннән вафат булган ятим кыз балалар өчен императрица Мария Федоровна химаясында приют ачылгач, башка хәлле кешеләр, бай сәүдәгәрләр белән бергә Хәким бай да анда тәрбияләнүчеләргә ярдәм итә, мәсәлән, ятимнәргә кием тектерү өчен 164 аршын ситсы бирә. Ул балаларны укыту һәм тәрбияләүнең торышына игътибар итә, яхшы укыган, тырышып эшләгәннәрне мактый һәм бүләкли. Кызлар приют бакчасында яшелчә үстерәләр, абзарында мал-туар асрыйлар, тегә, бәйли беләләр, җитештергәннәрен сатып, акча эшлиләр. Бер тапкыр, приютта тәрбияләнүче кызларның кул эшләрен караганда сәүдәгәрнең күзе матур итеп бәйләнгән пирчәткәләргә төшә. Ул приютның җитәкчесе В.Ф. Шелашниковадан бу эшнең иясе белән таныштыруын үтенә. Осталыгын мактап, Хәким бай Наталья Шехмаева исемле кыздан улына дип шундый пирчәткә бәйләвен сорый, приказчик аркылы кирәкле җепләрне дә юллый. Әзер пирчәткәләрне бай йортына илтергә Шелашникова дус кызы белән бергә Натальяның үзен җибәрә. Хәкимов аларны ачык йөз белән каршылый, чәй эчерергә куша, озаткан чакта һәр икесенә көмеш бер сумлык бирә. Заманына күрә шактый акча! Бу вакыйга Наталья Шехмаеваның балаларына сөйләгәнннәре аша безнең көннәргә хәтле килеп җитә.

Беренче бөтендөнья сугышы кызган 1915 елда Бөгелмә земствосы өяздә яшелчәчелекне үстерү хакында уйлана. Тик бер бәла – эшче куллар җитешми. Шул чак Шакир Хәкимов авылларда күп санлы качаклар яшәвен гласныйларның исенә төшерә. Көнбатыш губерналардан күчкән кешеләр арасында уңган яшелчәчеләр булмый калмас, аларның тәҗрибәсеннән файдаланырга кирәк, ди ул. Аннары шәһәр читендә урнашкан запас полкта да яшелчә бакчасы булдырырга мөмкин. Өяз управасы эшне җәелдереп җибәрү өчен кирәкле күләмдә орлык сатып ала, ләкин аны халыкка уңайлы һәм тиз итеп тарату ысулын тапмый. Монда да Хәким байның зирәклеге, тормыш тәҗрибәсе ярап куя. Ул яшелчә орлыкларын татар авылларында муллалар, мөгаллимнәр һәм мәктәп укучылары аша таратырга тәкъдим итә. Тырышлыклар әрәмгә булмасын дип, земство 600 сумга агроном-яшелчәче яллый. Ул язгы чәчү башланганчы авылларны йөреп чыгып, крестьяннарны, бигрәк тә татар крестьяннарын алар өчен ят булган культураларны ничек үстерергә икәнлеген өйрәтергә тиеш була.

Шакир Хәкимов шәһәрнең көньяк читенә урнашкан, хәзер дә Хәким урманы, Хәким күле буларак билгеле дачасы җирләрендә бакча ясый. 129 нчы запас полк солдатлары кыр эшләренә зур теләк белән тотыналар, алар да күпчелек туган авылларыннан аерылган крестьян балалары була ич. 4 гектарга якын җирне сөрәләр, тырмалыйлар, чәчәләр. Көзен, уңышны җыйгач, нәтиҗә шаккатарлык була: 249 пот бәрәңге, 47 пот кишер, 28 пот суган, 36 пот петрушка, 85 пот чөгендер, 30 пот торма, 102 пот кызыл кәбестә җыеп алына, тагын әле салат, фасоль, кольраби, редис, кыяр, шпинат. Базар бәясе белән 1019 сум 70 тиенлек яшелчә үстерелә, запас полк солдатлары өстәленә яңа ризык, шәһәр бюджетына аз булса да җиңеллек килә.

1916 елда Бөгелмә земствосы сугыш утында зыян күргән, яраланып, имгәнеп кайткан элекке хәрбиләргә ярдәм итәргә алына. Нинди ярдәм? Матди, акчалата ярдәм бик мөһим, әмма кешенең кулында һөнәр булса, ул үзен дә, гаиләсен дә туендыра алыр, “бирсәңезче бер тиен” диеп хәер эстәүгә калмас иде. Шул максаттан земство файдасына хәйрия итеп тапшырылган Жмакино хуторында сигез айлык умартачылык һәм бакчачылык курслары оештырыла, аларның эшчәнлегенә 10800 сум бүлеп бирелә. Курсларның попечительләренең берсе итеп Шакир Хәкимов сайлана. Беренче агымга укырга 25 сугыш инвалиды кабул ителә. Алар тиешле белем һәм күнекмәләрне аудиторияләрдә генә түгел, 75 оялы умарталыкта, җиләк-җимеш питомнигында, теплицада, яшелчә бакчасында алалар, остаханәдә умарта оясы ясарга өйрәнәләр, китапханәдә махсус әдәбият белән танышалар.

Шакир Хәкимов, моннан тыш, яралы сугышчыларны эвакуацияләү һәм дәвалау буенча махсус комитет әгъзасы да була. Комитет Бөгелмә тимер юл станциясендә яралыларны кабул итү белән шөгыльләнә, аларны шәһәр эчендәге  һәм авыллардагы лазаретларга урнаштыра, азык-төлек һәм дарулар белән тәэмин итә. Тимер юл станциясенә таба бөтен өяздән фронт өчен икмәк, фураж төягән олаулар, армия ихтыяҗына дигән ат, мал-туар көтүләре хәрәкәтләнә. Юллар юк дәрәҗәсендә. Яралыларны ташучы арбалар чокыр-чакырларга төшеп, пычракка батып, болай да хәлләре әйбәт булмаган кешеләрне яңа газапларга дучар итә. Моны күреп торган Шакир Латыйф улы вокзалдан шәһәр үзәгенә баручы юлны таш белән түшәп күтәртергә тәкъдим итә һәм бу тиз арада эшләнә дә. Вокзалдан шәһәр үзәгенә хәтле юл, Бөгелмәгә эшкә җибәрелгән яшь белгеч шаһитлеге буенча, әле XX гасырның 50 нче елларында да бердәнбер таш түшәлгән юл булып кала
. Шакир Хәкимовның фидакарь эшчәнлегенә югары бәя биреп, Бөгелмә шәһәр думасы гласныйлары аңа рәхмәт белдерә.

1917 елның мартында Бөгелмә халкы илдә барган зур үзгәрешләр хакында хәбәр ала. Николай II тәхеттән ваз кичкән, хакимият Вакытлы хөкүмәт кулында. Полиция бетерелә, аны ирекле халык милициясе алмаштырырга тиеш була. 3 март көнне тимер юлчылар шәһәр төрмәсеннән мәхбүсләрне азат итәләр. Чуалышлардан курыккан халык сагаеп кала. 5 мартта гарнизон командованиесе Никольский собор янындагы мәйданга 129 нчы запас полкның түбән чиннарын чыгара. Шәһәр халкы да урамга агыла. Православие руханилары дога кылганнан соң, хәрбиләр, хакимият вәкилләре, чиновниклар Вакытлы хөкүмәткә ант китерәләр. Солдатлар тынлы оркестр уйнаган музыкага парад маршы белән узалар, алар артыннан рухланган халык та Казан урамы буйлап Иске соборга таба атлый. Бу Бөгелмә тарихында беренче демонстрация була.

1917 елның март азагында яңа заман рухына туры килгән яңа кагыйдәләр нигезендә, гомуми, турыдан-туры һәм яшерен тавыш бирү юлы белән шәһәр думасын яңадан сайларга карар ителә. Сайлаулар 4 исемлек буенча барырга тиеш була: беренчесе – йорт хуҗалары, икенчесе – кадетлар партиясе, өченчесе – Бөгелмә гражданнары, дүртенчесе – демократик оешмалар блогы (эшче һәм солдат депутатлары Советлары, земство хезмәткәрләре, укытучылар) кандидатларыннан тора. Шакир Хәкимов өченче исемлеккә керә. Сайлаулар 1917 елның 16 нчы июлендә уза. Яңа сайланган шәһәр башлыгы В.Ф. Викторов тавыш бирү башланыр алдыннан җыелган халыкны Вакытлы хөкүмәтнең сайлаулар үткәрү хакындагы карары белән таныштыра, ике сайлау тартмасын пичәтләп яба. Һәр теркәлгән сайлаучыга эченә язу (ягъни бюллетень) салынган конверт бирәләр, ул аңа кирәк санаган билге куеп, тартмага слырга тиеш була. Иртән сәгать 9да башланган тавыш бирү кичке 9га кадәр бара. Саный башлагач, тармада 3886 конверт табыла, 160ы дөрес тутырылмаганга күрә гамәлгә яраксыз дип табыла. Беренче исемлек – 516, икенче – 101, өченче – 1596, дүртенчесе – 1513 тавыш җыя. Җыелган тавышларга карап, гласныйлыкка һәр исемлектән билгеле бер санда кеше үтә. 24 гласный арасында Ш.Л. Хәкимов та була. Тик аларга озак эшләргә язмый.
Вакытлы хөкүмәт бик тә кыска вакытлы булып чыга. Бөгелмәдә болгавыр чор башлана, “җирдә аунап яткан” хакимияткә кем генә дәгъва итми: халык хакимияте комитеты, хәрби комендатура, эшче, крестьян һәм солдат депутатлары Советлары... . Тәртип бетә, тәртип белән тынычлык та бетә, талау, үтереш очраклары ешая. Мал-мөлкәтен, үзенең һәм якыннарының гомерен саклап калырга теләгән хәллерәк кешеләр төрле оешмаларга берләшә башлый. Шакир Хакимов, Сабир Латыйпов, Миргаяз Рахманкуловлар сәүдә хезмәткәрләре берлеге төзиләр. Хәрби Шура инициативасы белән шәһәрдә аерым мөселман батальоны оеша. Сәүдәгәрләр мөселман хәрбиләрне азык-төлек, кием белән тәэмин итәләр, алар, үз чиратында, торак йортларны, кибет, складларны сак астына алалар.

1918нче елда Хәкимовның мануфактура кибетләренә 360 кешелек Кызыл Армия отряды килеп урнаша. Аның ике ротасының берсен татарлар тәшкил итә. Кызыл Армия отрядларын асрау, совет эшчеләренә хезмәт хакы түләү өчен яңа хакимият җирле сәүдәгәрләргә, бай кешеләргә контрибуция сала. Чирмешән, Келәүле, Әлмәттә контрибуцияне комиссар А.В. Зуевның отряды корал көче белән җыйса, Бөгелмәдә икенче тактика кулланыла: Орлов, Пузанов, Миляков кебек сәүдәгәрләрне туганнары килеп акча түләгәнче, берничә көнгә төрмәгә ябалар. Хәзерге терминология белән әйтсәк, тотык (заложник) итеп алалар. Хәкимов, Фәйзуллин, Латыйпов һ.б. татар сәүдәгәрләре, җәзаларны көтмичә, акчаларын комиссарларга үзләре китереп тоттыралар. Ул чорда Бөгелмә өяз башкарма комитеты (уисполком) рәисе булган Раевскийның туган якны өйрәнү музеенда сакланучы истәлекләрендә болай язылган: “Был создан временный комитет по наложению и взысканию контрибуции с местной буржуазии. Первый богатей города и уезда Хакимов Шакир принес контрибуцию в большей сумме, чем нужно было внести к указанному в извещении сроку, и заявил: “Я сам давно душой коммун и люблю Советскую власть. Зачем делать обиду?”. Малны биреп, җанны саклап калыр өчен әйтелгән сүзләрне Раевский икейөзлелек һәм түбәнлек дип бәяли. Кызылармияче һәм уисполком, совет хезмәткәрләре ихтыяҗларына Хәкимов, Латыйпов, Миляков, Орлов складларыннан төрле товар: чәй, шикәр, тәмәке, тукымалар, аяк киемнәре реквизицияләнә, ягъни талана һәм бүленә. Кайбер мәгълүматлар буенча, Хәким байның банкта сакланган 250 мең сум акчасы да яңа хакимият кулына күчә.

Кибетләре казармага, торыр йорты коммунистлар клубына әйләндерелгән Шакир Латыйф улы Хәкимовның башын алып шәһәрдән чыгып качудан башка чарасы калмый. Ул Уфага, туганнары янына юнәлгәнме, башка күп кенә татар мөһаҗирләре кебек, Казахстан далалары аша ерак Кытайга юл алганмы, анысы безгә билгесез. Хәким байның моннан соңгы язмышы кара пәрдә белән капланган. Тик шундый сүз йөри: игелекле, киң күңелле, милләтенә ярдәмгә көчен дә, малын да кызганмаган бай юлда ачка киселеп үлгән икән, диләр.
Йомгаклау
Халык теленә Хәким бай исеме белән кереп калган Мөхәммәтшакир Габделлатыйф улы Хәкимов XIX гасыр ахыры, XX гасыр башында татарның мәгърифәтле һәм дәрәҗәле шәхесләреннән була. Ул 1890 нчы елларда Уфадан Бөгелмәгә, замандашлары истәлекләре буенча “бер арба кызыл мал төяп килеп”, тиз арада шәһәрнең иң бай сәүдәгәрләренең берсенә әверелә, икенче гильдияле купец дәрәҗәсенә ирешә. Берничә ел эчендә ул үз тырышлыгы һәм булдыклыгы белән Бөгелмәнең атаклы коммерсантлары: тимер-томыр белән сәүдә итүче Климов, җиләк-җимеш сатучы Латыйповлар рәтенә күтәрелә.

Шул ук вакытта Хәким бай өчен акча, байлык – үзмаксат түгел, халыкның тормышын яхшырту, аны наданлык һәм хәерчелек баткагыннан чыгару чарасы булган дип әйтергә нигез бар. Ә бәлки ул, чын мөселман буларак, байлыкның Аллаһы Тәгалә тарафыннан бирелгән сынау икәнлеген, аны ничек тотканы өчен ахирәттә җавап тотасын хәтереннән чыгармагандыр. Юмарт, киң күңелле зат, Мөхәммәтшакир беркайчан да мохтаҗларга ярдәм кулы сузудан авырсынмый ятим балаларга, гарип-горабага, йорты-җире янып зыян күрүчеләргә мәрхәмәтле, күп төрле хәйрия эшләрендә башлап йөрүче була. Аның акчасына 1898 елда Бөгелмәдә беренче таш җәмигъ мәчет төзелә, мәдрәсә, рус-татар мәктәбе ачыла. Тирә-юнь халкы аны хөрмәт итә, авыл кешеләре киңәш сорап дистәләрчә чакрым җирдән җәяү килә. Күпләргә ул дин вә мәгыйшәттә үрнәк, матди гына түгел, рухи терәк тә була. Нәселе белән атаклы ишаннар авылы Түнтәргә барып тоташкан кеше өчен бу хәл гаҗәп тә түгелдер.

Октябрь революциясенә кадәрге татар эшмәкәрләренең күренекле вәкиле  Мөхәммәтшакир Габделлатыйф улы Хәкимов эшчәнлеге яңа заман татар байлары өчен дә өлге була алыр иде. Социализм җимерелеп, Россиядә яңабаштан капитализм торгызыла башлаган чорда шактый гына “яңа байлар” пәйда булды. Совет заманында дини тәрбия күрмәгән, “кызгану, шәфкать кешене кимсетә” дип өйрәтелгән, хәйриячелекнең ни икәнлеген белмәүче болар: “Үзем тапкан мал, ничек телим, шулай туздырам, күңел ачам, типтерәм”,  диләр. Аңламыйлар: җыйган байлык, мал – фани, вакытлы, узгынчы әйбер, ә буыннан-буынга сакланган, тирән ихтирам белән искә алынган исем – мәңгелек. Бөгелмәләр Хәким байны онытмыйлар: аңарга багышланган төрле чаралар үткәрелә, җаваплылыгы чикләнгән “Балкыш” җәмгыяте ярдәме белән аның истәлегенә шахмат турнирлары уза, ул торган йорт һәм аның кибете бинасына хәтер такталары куелды, Һади Атласи хәйрия фонды аны “Шәфәгать иясе” исеме һәм гыйззәт билгесе белән бүләкләде. “Ирхәм” мәчете каршында эшләп килүче Татар тарихы һәм мәдәнияте музеенда Хәким бай турында бай экспозиция тупланган. Ул хактагы документлар һәм фотосурәтләр китапка кушымта итеп бирелде.

Безнең бу китабыбыз халык хәтерен яңартуга кечкенә булса да бер өлеш кертер, халкыбызның лаеклы углы рухына дога булып ирешер дигән өметтә калабыз.

“Бөгклмә авазы” газетасында басылган язма
Игелекле бай

10.08.2015 08:35 | Ил-көн сулышы Принтерга
Әле күптән түгел Бөгелмә типографиясендә яңа китап басылып чыкты. “Игелекле бай” дип исемләнгән басма төбәгебез тарихында якты эз калдырган шәхес – Хәким байга (Мөхәммәтшакир Габделлатыйф улы Хәкимовка) багышлана. Ни кызганыч, әлеге шәхес күпләребезнең телендә булса да, аның үзе, алып барган эшчәнлеге турында мәгълүмат бик аз. Китап авторлары нәкъ менә шушы бушлыкны тутыру максатын үзләренә бурыч итеп куйганнар да инде.
Рәмзис Рәхим улы Кадыйров – “ТатНИПИнефть” институты галиме, техник фәннәр докторы, актив җәмәгать эшлеклесе, озак еллар буе шәһәребездәге Һади Атласи хәйрия фонды рәисе булып эшләгән зат һәм аның автордашы Рушания Фазыйл кызы Акчурина, шулай ук “ТатНИПИнефть” институты фәнни хезмәткәре, актив җәмәгать эшлеклесе тырышлыклары белән тупланган материаллар китап булып дөнья күрде, киң җәмәгатьчелеккә тагын бер милләттәшебез язмышы, гомумән, Бөгелмәдә XIX гасыр ахыры – XX гасыр башында барган вакыйгалар белән танышу мөмкинлеге ачылды дип саныйм. Китапны шәһәр китапханәләреннән алып укырга була.
 

 

КИТАП ТУРЫНДА
 

“Кадерле укучыбыз, сез кулыгызга алган китап татар халкының иҗтимагый, рухи һәм мәдәни үсешенә зур өлеш керткән сәүдәгәр Хәкимовларга багышланган. Хәзерге көнгә чаклы аларның тормышы һәм эшчәнлеге турында мәгълүмат бик аз булып, төрледән-төрле архив һәм әдәби чыганакларда, газета-журнал мәкаләләрендә таралып ята иде. Авторлар Балтач районы Түнтәр авылының “Ревизская сказка”лары, метрика язмалары һ.б. архив материаллары, Октябрь революциясенә кадәр татар телендә гарәп шрифты белән басылган мәкаләләр, XIX – XX гасыр татар халкы тарихын өйрәнүче гыйльми хезмәтләргә нигезләнеп, Хәкимовлар нәселенең шәҗәрәсен торгызуга ирешкәннәр. Китапта шулай ук Хәкимовларның күпкырлы хәйрия эшчәнлеге: мәчет-мәдрәсәләр төзү, татар мәгариф системасын үстерү, китап, газета-журналлар бастыру, ярлы-фәкыйрьләргә, ятим балаларга, сугыш гарипләренә ярдәм итүләре сурәтләнә. Тарихи материалларны өйрәнгәндә авторлар аерым игътибарны икенче гильдияле Бөгелмә сәүдәгәре Мөхәммәтшакир Габделлатыйф улы Хәкимовның (Хәким байның) шәхесенә юнәлткәннәр һәм бу аңлашыла да: гасырдан артык вакыт узуга карамастан,

Хәким бай исеме, аның изге гамәлләре халкыбыз хәтерендә саклана.

Авторлар Хәкимовлар нәселе тарихын XIX – XX гасыр татар халкы яшәеше, Россия тарихы белән бәйләп, киң контекстта яктырталар. Россиядә сәүдәгәрләр гильдиясенең ни-нәрсә булуын аңлаталар, 1905 елгы революциядән соң чәчәк аткан мөселман хәйриячелеген анализлап, эчке һәм тышкы сәбәпләрен күрсәтәләр, хәтта ул заман бәяләренә дә тукталалар.

Әлбәттә, игътибарлы укучы, китап белән танышканнан соң, күп сорауларга җавап әлегә табылмавын күрер, шулай да, минем уемча, “Игелекле бай” кита-

бы Бөгелмә тарихы елъязмасына саллы өлеш кертерлек һәм туган як тарихы белән кызыксынучылар өчен файдалы һәм мавыктыргыч булыр дип уйлыйм”, – дип бәя биргән Бөтендөнья Татар Конгрессының Бөгелмә бүлеге рәисе, “Бөгелмә авазы” газетасы баш мөхәррире Руслан Сирин улы Җәләев.

 

Кем ул Хәким бай?
 

“Бөгелмә тарихын телгә алсак, үзеннән-үзе “Хәким бай” дигән хикмәтле исем калкып чыга. Шәһәрнең йөзен билгеләүче үзенчәлекле архитектура һәйкәле, Бөгелмәгә багышланган сувенирларның күпчелегендә сурәтләнгән нәфис бина кем йорты? Хәким бай йорты! Татар мәдәният үзәге кайда урнашкан? Хәким бай йортында! Хәким урманы, Хәким күле... Инде легендага, шәһәр символына әйләнгән Хәким бай кем соң ул?
Хәким исемме, фамилияме? Кай якныкы, нәсел-нәсәбе нинди? Гавам хәтеренә уелып керерлек нинди гамәлләр кылган? Гомумән, XIX гасыр ахыры –
XX гасыр башында Бөгелмәдә татарлар ничек яшәгән? Бу китапны язарга менә шул сораулар этәрде. Табылган җаваплар күпләр өчен кызыклы булыр диеп, белгәннәребезне туплап, тәртипкә китереп, укучы игътибарына тәкъдим итәбез. Файдаланылган материаллар өчен “Тирән тамырлы Түнтәрем” китабы авторы, туган як тарихы белгече, Түнтәр авылы музее директоры Р. Зариповка, “Татар хәйриячелеге һәм Хәкимовлар” дигән диплом эше авторы, Казан (Идел буе) федераль университеты студенты З.Р. Нуриевага һәм аның фәнни җитәкчесе, тарих фәннәре кандидаты, доцент Җ.С. Миңнуллинга,

“Бугульминское земство. Дела. Тревоги. Мечты” китабы авторы В.Г. Сальниковка, “Азан в Бугульме: прошлое и настоящее. (История мусульманской общины в Бугульме и Бугульминском районе Республики Татарстан)” китабы авторлары Э.М. Гыйбадуллина һәм Р.М. Хәйруллинга (Рөстәм хәзрәткә) олы рәхмәтләребезне җиткерәбез.

Ихлас күңелдән рәхмәт сүзләрен китапны дөньяга чыгаруда булышлык иткән җаваплылыгы чикләнгән “Балкыш” җәмгыяте директоры Хәмзә Фәхрулла улы

Мотыйгуллинга юллыйбыз.

Бөгелмәнең баш архитекторы Марсель Рамил улы Каюмовка шәһәребездә Хәким бай турында хәтерне саклау һәм яңартуга керткән өлеше – Татар мәдәният үзәгенә аның истәлегенә мемориаль такта куйдыруы өчен рәхмәтлебез”, – ди авторлар “Кереш сүз”дә.

 

Сүз соңында. Хөрмәтле газета укучыларыбыз! Әлеге китап сәүдәгәр Хәкимовларга багышланган тәүге басма булып санала. Киләчәктә Хәким бай, аның якыннары турында мәгълүматны киңәйтү эше дә күздә тотыла. Шуңа күрә, әгәр сездә Хәким бай турында нинди дә булса мәгълүмат, язмалар, документлар, яисә телдән сөйләгән хатирәләр саклана икән, газета редакциясенә хәбәр итүегезне сорыйбыз. Без исә, үз чиратында, әлеге мәгълүматны авторларга җиткерүне ышандырабыз.

